
1. Працы па падрыхтоўцы Атласа

Пасля 13 гадоў працы з'яўляецца першы том
Атласа гісторыі Беларусі. Падрыхтоўка Атласа
выклікала ў асяроддзі беларускіх гісторыкаў
цікавасць да картаграфіі. Па розных прычынах
праца над Атласам зацягвалася, і некаторыя
ўдзельнікі неаднаразова выказвалі сумнеў у
дастатковасці сіл для яе завяршэння. Менавіта па
гэтай прычыне яны пачалі працаваць над
падрыхтоўкай дзяржаўнага "Вялікага
гістарычнага Атласа Беларусі", а таксама
ўдзельнічалі ў падрыхтоўцы невялікіх школьных
атласаў, якія павінны былі ў некаторай ступені
кампенсаваць недахоп падобных выданняў у
Беларусі. Хоць за гэты час частка сабраных
матэрыялаў састарэла на фоне сённяшняга стану
гістарычных даследаванняў, мы спадзяёмся, што
гэты Атлас стане важнай незалежнай крыніцай у
навуковай дыскусіі як у Беларусі, так і ў свеце. У
Атласе закранаюцца пытанні фармавання
беларускага народа і беларускай дзяржавы з
пункту гледжання сучаснай беларускай
незалежнай гістарыяграфіі, падаюцца розныя
гістарычныя падзеі, датычныя нашай краіны. Мы
імкнуліся паказаць гісторыю Беларусі ў больш
шырокім міжнародным гістарычным кантэксце
такім чынам, каб беларуская гісторыя магла
знайсці сваё месца ў сусветным навуковым
дыскурсе на тэму гісторыі Усходняй Еўропы. Гэты
Атлас з'яўляецца вынікам супрацоўніцтва і
навуковага абмену як гісторыкаў з Беларусі, так і
замежных спецыялістаў, у асноўным з Польшчы і
Літвы. Атлас выходзіць у той самы час, што і
першы том дзяржаўнага "Вялікага атласа гісторыі
Беларусі" , які быў ініцыяваны часткай нашай
групы, расчараванай тэмпамі нашай працы.

Працы па падрыхтоўцы Атласа пачаліся ў
1995-м годзе, калі сабраўся першы склад
рэдакцыйнай рады пад кіраўніцтвам
А..Мяцельскага, які, аднак, даволі хутка адышоў ад
удзелу ў праекце і пасля якога аўтар гэтага ўступу
ўзначаліў раду, пасля чаго яму давялося цалкам
распрацаваць методыку і разам з радай
вызначыць спіс картаў і аўтараў, адказных за іх
падрыхтоўку. Група аўтараў завяршыла працу над
выданнем у 2003 годзе. Сёння, дзякуючы працы
В.Мікалаевіча, які супольна з групай картографаў
давёў справу да канца, мы можам аддаць у рукі
чытачоў першы том нашага выдання.

Як навуковы праект Атлас не меў ні свайго
бюджэту, ні садзеяння ўстановаў. Нягледзячы на

гэта, яго можна
лічыць адным з
першых наву-
ковых і нава-
тарскіх гіста-
рычных атла-
саў, які ахоп-
лівае ўсю гісто-
рыю Беларусі і
ўносіць шмат
новых тэмаў у
б е л а р у с к у ю
г і с т а р ы я г р а -
фію і гістарыч-
ную картагра-
фію. Боль-
шасць картаў
гэтага выдання
была падрых-
тавана спецы-
яльна для нас і публікуецца ў ім упершыню. На
жаль, з прычыны нецярплівасці нашых калег,
шмат з гэтых аўтарскіх прац, падрыхтаваных з
думкаю пра гэтае выданне, у новым графічным
афармленні трапіла ў згаданы ўжо дзяржаўны
атлас. Аднак наш Атлас не пад-лягаў цэнзуры і
захаваў цалкам на-вуковы характар. Мы таксама
стараліся захаваць адпаведны картаграфічны і
графічны ўзровень выдання. З поўным
усведамленнем таго, што наша выданне
наватарскае і ў сувязі з гэтым можа ўтрымліваць
памылкі або, што натуральна, на іх можа адбіцца
адсутнасць даследаванняў у некаторых галінах, а
некаторыя карты, падрыхтаваныя яшчэ ў 90-ыя
гады, варта было б актуалізаваць у духу
найноўшых даследаванняў, мы ўсё ж вырашылі
аддаць яго на суд чытачоў. Атлас з'яўляецца
сведчаннем стану гістарычных даследаванняў у
Беларусі. Мы спадзяёмся, што чарговае выданне
будзе абнаўляцца і дапаўняцца з улікам навуковай
крытыкі, з якой сутыкнуцца аўтары. Атлас
адрасаваны да звычайнага чытача і павінен
трапіць у хатнія і школьныя бібліятэкі. Таму, у
адрозненне ад дзяржаўнага, які выходзіць у
буйным фармаце, наша выданне - гэта
павялічаны фармат А4, які дазваляе зручна ім
карыстацца. Безумоўна, гэта абмяжоўвае
магчымасці прэзентацыі буйнафарматных
картаў. Папулярызацыя гістарычных ведаў
з'яўляецца вельмі важнай задачай гэтага выдання.

2. Гістарычныя атласы ў Беларусі

Да гэтай пары адстунічае картаграфічны сінтэз
гісторыі Беларусі, гэта было асноўным зыходным
пунктам для пачатку прац над Атласам. Планы
Л.Казлова, які на пачатку 90-ых гадоў агучыў
намер выдаць шматтомны атлас гісторыі
Беларусі, здаваліся аддаленымі і маларэальнымі.
Працы над нашым атласам ажывілі
зацікаўленасць многіх гісторыкаў праблема-
тыкай картаграфіі. Пачалі з'яўляцца розныя
праекты школьных гістарычных атласаў, а
паралельна з нашым выданнем пачаліся працы
над Вялікім атласам у выдавецтве
"Белкартаграфія". 

Выдавецтва "Арты-фэкс", якое здаўна
займалася гістарычнай картаграфіяй і заяўляла
пра падрыхтоўку шматтомнага гістарычнага
атласа Беларусі, першым выдала школьныя
атласы. "Гістарычны атлас Беларусі" пад рэд.
Л.Р.Казлова1 (2001) для школ і ліцэяў змяшчаў
схематычныя карты і быў павярхоўным аглядам
гісторыі Беларусі. Гэта было выданне ў межах
савецкай традыцыі, у якім утрымліваўся
матэрыял па Другой сусветнай вайне і гісторыі
БССР. 

Нядаўна "Беларуская Энцыклапедыя" выдала
свой школьны "Атлас па гісторыі Беларусі.
Дапаможнік для 5 класа. Старажытныя часы", пад
рэд. Э.М.Загарульскага і інш2. Атлас выдадзены на
прафесійным узроўні, аднак ахоплівае вельмі
кароткі адрэзак гісторыі і таксама прэзентуе
традыцыйныя для савецкай гістарыяграфіі
погляды. 

Выданнем атласаў зацікавілася і выдавецтва
БДУ. Выдадзены ў 2001г. "Атлас па гісторыі
Беларусі", складальнікамі якога былі Г.В.Штыхаў і
С.В.Паноў3, змяшчаў простыя карты,

прызначаныя для пачатковай школы. Ён
ахопліваў перыяд ад старажытнасці да канца
сярэднявечча, у тым ліку простую карту
пасялення славянаў на тэрыторыі Беларусі. У
якасці другой яго часткі ў 2005 г. выйшаў атлас
"Гісторыя Беларусі, XVI - XVIII стст.",
падрыхтаваны "Выдавецкім цэнтрам БДУ"4. Змест
гэтага атласа быў падрыхтаваны адным з
суаўтараў нашага выдання, гісторыкам
В.М.Цемушавым, графічна апрацаваў яго
рэдактар-картограф У.М.Храмаў. Атлас, абмежа-
ваны па змесце і малы па фармаце (нетыповы
квадратны фармат), быў да гэтага часу адным з
найбольш прафесійных выданняў у Беларусі з
пункту погляду картаграфічнай дакладнасці і
гістарычнага зместу. Разам з прыгожым
графічным афармленнем ён мае навуковы
інструментар: спіс гістарычных назваў і
сучасных гарадоў. Апроч палітычнай гісторыі,
паказвае грамадскія з'явы і рэлігійныя стасункі ў
ВКЛ, Брэсцкую вунію, развіццё эканомікі і
культуры ў ВКЛ у ХVІІІ ст. Ён дэманструе сучасны
і неідэалагізаваны падыход да гісторыі Беларусі.  

У 2003 г. дзяржаўнае картаграфічнае
выдавецтва "РУП "Белкартаграфія" выдае свой
першы атлас "Гісторыя Беларусі старажытных
часоў"5, падрыхтаваны І.А.Аўдзеевым. Паколькі ва
ўсіх, як прыватных, так і дзяржаўных
картаграфічных выдавецтвах была скасавана
ліцэнзія, выключнае права на картаграфічную
дзейнасць атрымала выдавецтва "Белкартагра-
фія". Чарговы свой атлас "История средних
веков"6, створаны групай пад кіраўніцтвам
І.А.Аўдзеева, яно выдала ў 2006 г. У 2007 г. была
выдадзена "Гісторыя Беларусі (ХІХ ст. - 1917 г.)"7.
Названы атлас паказвае Беларусь у складзе Расіі.
Ён паказвае як палітычную гісторыю, так і
развіццё прамысловасці, сельскай гаспадаркі,
міжнацыянальныя і міжканфесійныя адносіны.
Спрашчэнне яго зместу прыводзіць да даволі
аднабаковага адлюстравання гісторыі ў гэтым
атласе. Непрафесійным атласам з'яўляецца
"Гісторыя Беларусі ў сярэднія вякі"8, выдадзены ў
2007 г. Атлас здзіўляе не столькі спрошчаным
зместам, колькі грунтоўнымі памылкамі, сярод
якіх і азначэнне "Каралеўства Літва". Увесь доўгі
спіс памылак мы лічым за лепшае не агучваць. 

У гэтым аглядзе ўласна атласаў Беларусі нельга
абмінуць і іншых навуковых публікацыяў.

Галоўным выданнем, якое доўгія гады
выконвала ролю гістарычнага атласа Беларусі,

1 Гістарычны атлас Беларусі / Гал. рэд. і склад. Л.Р.Казлоў. - Мн.: "Арты-Фэкс", 2001 
2 Атлас па гісторыі Беларусі / Склад.: Э.М.Загарульскі і інш. - Мн.: Бел. Эн, 2001 
3 Атлас па гісторыі Беларусі / Склад.: Г.В.Штыхаў, С.В.Паноў. Мн.: БДУ, 2001
4 Гісторыя Беларусі, ХVІ - XVIII стст. [карты] / Cклад. і падрыхтаваны да друку РУП "Выдавецкі цэнтр БДУ" ў 2002-2005 гг. - Мн.: 

Выдавецкі цэнтр Беларускага дзяржаўнага універсітэта, 2005
5 Гісторыя Беларусі старажытных часоў / Змест распрац. І.А.Аўдзееў. Складз. і падрыхтаваны да друку РУП "Белкартаграфія". - Мн.: 

Белкартаграфія, 2003
6 Гiсторыя сярэднявечча / Змест распрац. І.А.Аўдзееў и iнш. Складз. і падрыхтаваны да друку РУП "Белкартаграфія". - Мн.: 

Белкартаграфія, 2006
7 Гісторыя Беларусі (ХІХ ст. - 1917г.) / Змест распрац. А.Г.Каханоўскім, А.М.Лукашэвічам. Складз. і падрыхтаваны да друку РУП 

"Белкартаграфія". - Мн.: Белкартаграфія, 2006
8 Гісторыя Беларусі ў сярэднія вякі / Змест распрац. І.А.Аўдзееў и iнш. Складз. і падрыхтаваны да друку РУП "Белкартаграфія". - Мн.: 

Белкартаграфія, 2007

была публікацыя 1991 г. "Беларусь - Русь Белая,
Русь Черная и Литва в картах" Я.Шыраева, які
пражывае ў Маскве. Чорна-белая публікацыя,
падрыхтаваная на хвалі перабудовы, якая сёння
падаецца даволі анахранічнай, на працягу
дзесяці гадоў была важным імпульсам у развіцці
гістарычнай картаграфіі ў Беларусі. Яна
ўтрымлівае 51 рэпрадукцыю гістарычных картаў,
што датычаць земляў Беларусі, назвы Белая Русь,
змены межаў, дэмаграфіі і нацыянальных
ўзаемадачыненняў на гэтых тэрыторыях. 

Безупынны працэс дэлімінацыі межаў, а
таксама дыскусіі пра вызначэнне беларускай
тэрыторыі прынеслі плён у выглядзе публікацыі
Л.Казлова і А.Цітова "Беларусь на сямі рубяжах"9. У
ёй паказана, як фармаваліся межы Беларусі ад
часоў Вялікага Княства Літоўскага праз розныя
этапы станаўлення БССР. Хоць гэтую публікацыю
цяжка назваць атласам, яна на працягу некалькіх
гадоў была важным картаграфічным выданнем у
Беларусі. 

Важнай публікацыяй з'яўляецца атлас, які не
быў гістарычным атласам, - "Беларусы"10,
выдадзены Фондам фундаментальных
даследаванняў Рэспублікі Беларусь ды Беларускім
Фондам Сораса ў 1996 г. Гэты атлас змяшчае
інфармацыю пра сучасную Беларусь, пераважна
на тэму дэмаграфіі, рэлігійнай і нацыянальнай
сытуацыі ў Беларусі, а таксама пра беларускую
эміграцыю, у тым ліку пра беларусаў з былых
савецкіх рэспублік. Ён быў важны з пункту
погляду на методыку і змешчаныя ў ім звесткі і
сур'ёзна паўплываў на тэматыку і форму
некаторых картаў у другім томе нашага Атласа. 

Істотным элементам, які матываваў нашу
працу, стаў "Нацыянальны Атлас Беларусі"11,
выдадзены "Белкартаграфіяй" у 2002 г. пад
рэдакцыяй М.У.Мясніковіча. Атлас быў
падрыхтаваны групай навукоўцаў з Акадэміі
навук Беларусі і з'яўляецца тыповым
нацыянальным атласам, згодна з узорам,
прынятым нацыянальнымі выданнямі многіх
краін. Беларускі атлас выйшаў першым у
постсавецкіх рэспубліках, задоўга да ўкраінскага,
выдадзенага ў 2008 г., і расійскага, першы том
якога выйшаў у 2007 г. Да выдання беларускага
атласа былі прыцягнуты шматлікія навукоўцы і
картографы, і яно было значнай падзеяй на
выдавецкім рынку, але гэты атлас застаецца
прадуктам дзяржаўнай прапаганды, асабліва ў
раздзелах, датычных эканомікі. Раздзел

"Гісторыя" моцна абрэзаны. Згодна з савецкай
традыцыяй, ён ставіць акцэнт на дэталёвы паказ
падзей Другой сусветнай вайны, а перыяд ВКЛ і
асабліва важных для народа паўстанняў закранае
быццам мімаходзь. БНР увогуле не была
паказана, затое шмат месца адведзена ўтварэнню
БССР.

У выдавецкім і картаграфічным сэнсе гэты
атлас быў першым сучасным навуковым
выданнем. Мабілізацыя навуковых сіл вакол яго
стала прычынай сумнення часткі каманды ў
поспеху нашай працы, а іншых, наадварот,
заахвоціла. 

"Атлас гісторыі Беларусі. Ад старажытнасці да
нашых дзён (дадатак да 6-томнай "Энцыклапедыі
гісторыі Беларусі")"12, складзены Г.Р.Шыкуновай,
Л.У.Языковіч, збіраў у адным томе карты, якія былі
ілюстрацыямі або дадаткамі да ўсіх тамоў
"Энцыклапедыі Гісторыі Беларусі". Атлас,
нягледзячы на свой навуковы характар і, мабыць,
найбольш поўнае на той час асвятленне падзей,
меў шмат заганаў. Яго традыцыйнае і
непразрыстае графічнае афармленне не
адпавядала якасці зместу. У атласе не хапала
аднароднасці і суцэльнасці апрацоўкі графічнага
выгляду. У картаграфічным сэнсе ў ім было шмат
недапрацовак і памылак (на картах не было
шкалы). Апроч таго, ён быў даволі
кансерватыўны ў асвятленні шмат якіх
гістарычных тэмаў і з цяжкасцю выходзіў з-пад
уплываў савецкай гістарычнай традыцыі. Вялікая
колькасць падрабязных планаў паасобных
вайсковых аперацыяў на фронце падчас Вялікай
Айчыннай вайны парушыла тэматычную
раўнавагу атласа.

Наватарскай у картаграфічным аспекце
публікацыяй была двухтомная энцыклапедыя
"Вялікае Княства Літоўскае"13, выдадзеная ў
2006 г., у якой з'явілася шмат новых картаў,
датычных ВКЛ. Дзякуючы іх новай навуковай і
катраграфічнай апрацоўцы, выданне было
заўважана і за мяжой.

Трэба таксама ўзгадаць чорна-белы атлас
Л.Казлова "Старажытная картаграфія Беларусі"14,
выдадзены ў 2005 г. і ўзноўлены праз год у
фармаце А3 і брашурным пераплёце. Атлас
змяшчае рэпрадукцыі некалькіх дзесяткаў
старажытных картаў, на якіх паказаны беларускія
землі. Пакуль што гэта найбольш шырокі агляд
старых картаў Беларусі, які мае, аднак, хутчэй
папулярны, чым навуковы характар.

9 Казлоў Л.Р. Беларусь на сямі рубяжах. Беларусь. Мінск, 1993. С.72 (3)
10 Беларусы / Фонд фундаментальных Даследаванняў Рэспублiка Беларусь, Беларускi Фонд Сораса, Праграма "Абнаўленне 

гуманіт. Адукацыі". - Мн.: Камітэт дзяржаўных Знакаў пры М-ве фінансаў Рэспублікі Беларусь, 1996.
11 Нацыянальны атлас Беларусі / Складзены і падрыхтаваны да друку РУП "Белкартаграфія" у 2000-2002 гг.; Гал. рэдкалегii: 

М.У.Мясніковіч (старшыня) і інш. - Мінск.: РУП "Белкартаграфія", 2002.
12 Атлас гісторыі Беларусі. Ад старажытнасці да нашых дзён (дадатак да 6-томнай "Энцыклапедыі гісторыі Беларусі")./ Склад. 

Г.Р.Шыкунова, Л.У.Языковіч. Мінск: БелЭн, 2004 (2 выданне ў 2006)
13 Вялікае Княства Літоўскае; мастак З. Э.Герасімовіч: ВКЛ: энцыклапедыя: у 2 т. / рэдкалегія: Г. П.Пашкоў (галоўны рэдактар)

і інш. - Мінск: Беларуская Энцыклапедыя, 2005-2006. 
14 Казлоў Л.Р. Старажытная картаграфія Беларусі. Вып. 1. Мінск: Арты-Фэкс, 2005; Вып.2. Мінск: Арты-Фэкс, 2006.

3. Канцэпцыя і змест Атласа.

Хоць Атлас прэтэндаваў на вычарпальны паказ
гістарычных з'яў і падзей на землях Беларусі ад
старажытнасці да сучаснасці, ён абмежаваны з
прычыны слаба прасунутых даследаванняў або
нават іх адсутнасці па асобных тэмах і
гістарычных перыядах, а таксама з улікам
навуковых і выдавецкіх магчымасцяў гэтай
публікацыі, якая нарадзілася дзякуючы
энтузіязму групы гісторыкаў і картографаў. Каб
не згубіць іх працу, аддаём гэты Атлас у друк
адначасова з дзяржаўным "Вялікім атласам
гісторыі Беларусі", які адрозніваецца падыходам
да многіх тэмаў і да ўласна картаграфіі.
Уважліваму чытачу, які цікавіцца гістарычнай
праўдай, гэта дасць магчымасць параўнаць
абодва выданні. Стваральнікі атласа імкнуліся
паказаць гісторыю Беларусі на шырокім фоне, як
неад'ёмную частку агульнай гісторыі
Цэнтральнай і Усходняй Еўропы. Гэта
патрабавала падрабязнага асвятлення тэрыторыі
сумежных краін. Дзеля дакладнасці мы ўлічвалі
досвед гісторыка-картаграфічных выданняў,
здзейсненых ў гэтых краінах у самыя апошнія
гады. Асабліва багатую традыцыю такіх выданняў
маюць нашы польскія калегі. У Польшчы першы
варыянт гістарычнага атласа быў надрукаваны ў
1967 г. і вытрымаў шмат перавыданняў. Гэтыя
напрацоўкі ляглі ў аснову грунтоўнага "Вялікага
гістарычнага атласа" ("Wielki atlas historyczny"),
выдадзенага ў Варшаве ў 2007 г. Скарыстоўваліся і
атласы, выдадзеныя ў Літве, Латвіі, Украіне.
Кожная краіна мае права на ўласны погляд на
некаторыя спрэчныя моманты. У беларускім
выданні, натуральна, такія моманты
адлюстроўваюцца з нацыянальных пазіцый. 

Распрацоўваючы канцэпцыю Атласа, мы
акрэслілі некалькі ўмоваў. Па-першае, Атлас
павінен адлюстроўваць культурныя і грамадскія
з'явы, якія фармавалі беларускі народ. Ён павінен
паказваць духоўныя і гістарычныя карані народа,
прысвяціць шмат месца аналізу паходжання і
прыняцця канчатковай саманазвы беларусаў. Мы
імкнуліся паказаць уплыў на гэты працэс як
унутраных грамадскіх з'яваў, так і
агульнаеўрапейскіх, а апроч таго рэлігійныя
змены, якія адбываліся ў краіне, развіццё

адукацыі і культуры. Мы паказваем змены культур
і народаў, што пражываюць на беларускіх землях. 

Атлас ілюструе фармаванне дзяржаўнасці на
тэрыторыі Беларусі ад часоў Полацкага княства,
праз Кіеўскую Русь, паўстанне Літвы, а пазней
аб'яднання з ёй старажытнарускіх земляў з
далучэннем Полацкага княства і Княства Русі
Галіцкай, што мела значны ўплыў на развіццё ВКЛ
як супольнай літоўска-рускай (беларускай)
дзяржавы. Мы стараліся паказаць розныя
палітычныя з'явы, што мелі месца на Беларусі. Мы
паказалі ўсе войны, якія прайшлі праз
беларускую зямлю, усе найважнейшыя бітвы.
Развіццё дзяржаўнасці ВКЛ падаецца з улікам яго
адносінаў з суседзямі, з Ордэнам крыжаносцаў, у
кантэксце аб'яднання Інфлянтаў і Курляндыі,
войнаў з Масквой за кантроль над Псковам і
Ноўгарадам, а пазней, на працягу амаль трох
стагоддзяў, - за Смаленск і суседнія Северскае і
Чарнігаўскае княствы, праз адносіны з Крымскім
Ханствам. І, урэшце, найважнейшае - гэта
адносіны з Каралеўствам Польскім ад Крэўскай
вуніі па Люблінскую, а пасля Паўночнай вайны -
барацьба з імперыямі за захаванне незалежнасці
і падзелы Рэчы Паспалітай у 1772-1795 гг. 

Дагістарычная археалогія

Археалогія ў Беларусі традыцыйна была на
высокім узроўні яшчэ з савецкіх часоў. Таму гэтая
частка Атласа даволі вялікая. Метады датавання
для аддаленых часоў застаюцца вельмі
прыблізнымі. Звычайна археолагі карыстаюцца
радыёвугляроднымі датамі, якія маюць шырокі
дыяпазон хібнасці і не супадаюць з датамі,
атрыманымі іншымі метадамі
(тэрмалюмінісцэнтным, дэндрахраналагічным і
інш.). Спецыялістамі прапануюцца метады

пэўнай карэкціроўкі радыёвугляродных дат, якія
сталі амаль агульнапрызнанымі для апошніх 5-ці
- 6-ці тысячагоддзяў. Але папраўленыя даты для
больш аддаленых перыядаў прызнаюцца далёка
не ўсімі спецыялістамі. Таму даты адных і тых жа
падзей у розных выданнях могуць адрознівацца.
Каб пазбегнуць унутраных супярэчнасцей, у
атласе выкарыстоўваюцца толькі папраўленыя
даты. Для эпохі неаліту яны атрымліваюцца на
некалькі стагоддзяў больш старажытнымі, чым
радыёвугляродныя даты, для эпохі мезаліту
розніца складае каля тысячы гадоў, а для
ледавіковай эпохі папраўленыя даты адсоўваюць
датаванне на 3-5 тысяч гадоў у мінулае.
Напрыклад, пачатак галацэну (і звязаны з ім
пераход ад палеаліту да мезаліту)
радыёвугляродным метадам датуецца каля 10,3
тыс. гадоў таму, а найноўшае датаванне на
падставе штогадовых адкладанняў акіянскага дна
адносяць яго да часу каля 11,6-11,7 тыс. гадоў
таму.

Адначасова, мы вырашылі паказаць
археалагічны матэрыял у кантэксце пісьмовых
крыніц і мовазнаўчых прац. Карта "Утварэньне
новых моўных супольнасьцяў 1350-500 да Н. Х."
спалучае паказ пашырэння культуры палёў
пахаванняў і ўзнікнення на яе аснове новых
археалагічных культур, якія асацыююцца з
сучаснымі сем'ямі еўрапейскіх моваў. Гэтая карта
добра тлумачыць пазнейшыя змены сярод
народаў Усходняй Еўропы.

Чарговыя карты могуць выклікаць дыскусіі ў
навуковых колах, хоць яны тлумачаць працэс
рассялення германцаў, апусташэння польскіх
земляў і ўрэшце этнагенез славянаў і іх
рассяленне як лагічную паслядоўнасць падзей.
Заснаванне, эміграцыя і панаванне готаў, а
пазней гунаў на тэрыторыях паміж Балтыкай і
Чорным морам можа тлумачыць рух народаў і
этнатворчыя працэсы ва Усходняй Еўропе.
Этнагенез славянаў паказаны на некалькіх картах
з улікам складаных з'яваў, звязаных з вандроўкамі
народаў і іх праніканнем ад ІІ ст. да Н. Х. да ІХ ст.
па Н. Х. Пачаткі славянаў звязваюцца з кіеўскай
археалагічнай культурай, што ўзнікла на
падмурку зарубінецкай культуры, лакалізуюць
пачаткі славяншчыны на землях паўднёва-
ўсходняй Беларусі і паўночнай Украіны ў басейне
Дняпра. Гэта звязана з эміграцыяй паўночна-
ўсходніх германцаў, якія дайшлі да Дона на ўсход
і аж да Крыма на поўдзень. Пасяленне славянаў на
астатніх землях Беларусі падаецца ў шырокім
кантэксце міграцыі славянаў у цэлай Еўропе пад
уплывам гунаў і авараў. Упершыню ў сусветнай
картаграфіі паказана міграцыя славянаў на базе
археалагічных матэрыялаў і гістарычных крыніц. 

Шматэтнічныя працэсы на беларускіх землях
ілюструе карта гідронімаў У.Ісаенкі,
падрыхтаваная на падставе мовазнаўчых
матэрыялаў. Таму яна яшчэ перад публікацыяй
выклікала дыскусіі сярод гісторыкаў. На карце
пазначана паўднёвая мяжа прысутнасці

балтыйскіх гідронімаў, праведзеная на поўнач ад
басейна Прыпяці. Адначасова на паўночных
абшарах сённяшняй Беларусі ў пэўны час
пражывалі уграфіны. На шматэтнічным
уграфінска-балтыйска-сармацка-аланскім
славянізаваным грунце ў VІІІ стагоддзі пад
уплывам змагароў-варагаў узнікае Русь, якая
развіваецца са сваёй калыскі на поўначы на
Ладазе і Белым возеры ўздоўж вялікіх рэк,
камунікацыйных шляхоў паміж Скандынавіяй,
Візантыяй і арабамі. Пакрысе на землях,
кантраляваных хазарамі, развіваецца другая
калыска Русі - Кіеў.

Ранняе сярэднявечча 

У той час, калі Русь разрасталася з поўначы на
поўдзень, шмат сведчыць аб тым, што паўстанне
Полацкага княства і яго дынастыі было
незалежнае ад кіеўскіх Рурыкавічаў. Яно
функцыянавала незалежна ад Кіева. Згодна з
беларускай традыцыяй, Полацкае княства ў
Атласе падаецца як беларуская прота-
дзяржаўнасць. Тым не менш, на дзвюх картах мы
паказваем і іншыя княствы, якія ўзнікалі на
землях будучай Беларусі, а таксама войны, што
вяліся паміж імі да ХІІІ ст. У 1240-ых гадах
значная частка Русі была падпарадкавана
татарам. Зямля полацкая заставалася свабоднай
ад татарскага ярма і трапіла пад уплывы Літвы.
Падобны лёс напаткаў Русь Галіцкую, незалежны
дзяржаўны цэнтр на Русі ў ХІІІ ст. Яна была
істотным элементам фармавання дзяржаўнасці
Вялікага Княства Літоўскага, незалежным
цэнтрам, які ў той час ствараў старажытнарускую
традыцыю і культуру, што пазней развівалася ў
ВКЛ. Магчыма, яна адыграла істотную ролю і ва
ўзнікненні назвы Белая Русь. 

Пачаткі хрысціянства, звязаныя з наплывам

візантыйскіх манахаў, якія размяшчалі свае келлі
пустэльнікаў у ваколіцах асноўных княжацкіх
цэнтраў. Таму гэты перыяд адзначыўся буйным
развіццём праваслаўнага манаства,
хрысціянізацыяй рускай эліты і княжацкіх
гарадоў. 

Беларусь ад 1242 г. да сярэдзіны XVІ ст. 

Вялікае Княства Літоўскае разам з далучэннем
земляў Полацкага княства пачало тэрытарыяльна
пашырацца на землі старажытнарускія. Пасля
далучэння Русі Галіцкай працэс далучэння
чарговых земляў - тураўскай і кіеўскай -
пераўтварыў ВКЛ у вялікую дзяржаву літоўска-
рускую (беларускую). Напрыканцы XIV ст. у
імкненні валодаць рускімі землямі гэта дзяржава
ўвайшла ў канфлікт з Вялікім княствам
Маскоўскім. ВКЛ, з'яднанае Крэўскай вуніяй з
Каралеўствам Польскім, спачатку перамагло
дзяржаву Тэўтонскага ордэна, а пазней скіравала
ўсе свае сілы супраць Масквы. Войны, якія вяліся ў
1487-1537 г.г., скончыліся часовай стратай
Смаленска. Але ў баях з Масковіяй вызначыліся
два асноўныя абшары, спрэчныя на наступныя
стагоддзі: Лівонія і Смаленшчына. У гэты час
дынастыя Ягелонаў, якая панавала на вялікіх
абшарах Літвы, Русі і Польшчы, пачала змагацца з
дынастыяй Габсбургаў за гегемонію ў гэтым
рэгіёне Еўропы. Яна кіравала Чэхіяй і Венгрыяй, а
сваю ўладу пашырыла на абшары Сербіі і Валохіі.
Адначасова пачынаюцца вельмі актыўныя
эканамічныя і культурна-навуковыя
ўзаемадачыненні з Заходняй Еўропай. 

Тэрытарыяльна магутная дзяржава не мела
аднак ніводнага аб'яднальнага фактару. З часам ім
стала культура і руская (старабеларуская) мова ў
якасці дзяржаўнай. З моманту хрышчэння Літвы ў
1387 г. пачынаецца актыўная канкурэнцыя паміж
праваслаўем і каталіцызмам. 

Цікавая карта, падрыхтаваная спецыяльна для
гэтага выдання, упершыню ілюструе
распаўсюджванне заразы чорнай воспы ва
Усходняй Еўропе. 

Беларусь у 1569-1795 г.г. 

Пасля згасання дынастыі Ягелонаў Рэч
Паспалітая захавала адзінства, выбіраючы
супольных уладароў. У 1569 г. была падпісана
Люблінская вунія, якая змяніла межы ВКЛ.
Нягледзячы на супраціўленне літоўскіх і рускіх
магнатаў на чале з Радзівіламі, шляхта ўкраінскіх
земляў ды Падляшша вырашае далучыцца да
Кароны. Адбываецца новы адміністрацыйны
падзел ВКЛ. У гэты час назіраецца значнае
переразмеркаванне ўласнасці. На абшары ВКЛ:
знікаюць старыя баярскія роды, якія атрымалі
спадчыну ад старых княжацкіх родаў вымерлых
Рурыкавічаў. Адначасова гэта пачатак вялікіх
сем'яў наступных стагоддзяў. Гэты працэс
ілюструе спецыяльна падрыхтаваная для нашага
Атласа карта "Структура зямельнай уласнасці ў
1567 г.". На карце паказаны ўладанні 20 родаў:
Радзівілаў, Хадкевічаў, Кішкаў, князя Юрыя
Алелькавіча-Слуцкага, князёў Астрожскіх,
Валовічаў, кн. Сангушкаў, Тышкевічаў, кн.
Збаражскіх, Сапегаў, кн. Вішнявецкіх, Гарнастаяў,
Осцікаў, кн. Мікіцініча-Галоўчынскага, кн.
Чартарыйскіх, Глябовічаў разам з Я.Сіняўскім,
Ю.Іллініча, Нарушэвічаў, Пацаў і Зяноўевічаў.
Таксама аўтар палічыў мэтазгодным паказаць
раздробленыя вотчыны князёў Друцкіх і
Лукомскіх, у сукупнасці землеўладанне гэтых
родаў было даволі значным. У катэгорыі "іншыя"
паказаны таксама цэнтры некаторых буйных
маёнткаў, уладальнікаў якіх нельга аднесці да
магнатаў. Цікавае таксама параўнанне вялікага
маёнтка каталіцкага касцёла з маёмасцю
праваслаўнай царквы. Не хапае падобнай карты
для XVII i XVIII ст.ст., але гэта задача для
гісторыкаў на будучыню. Такая карта дала б
магчымасць прасачыць дынаміку структуры
ўласнасці ў Вялікім Княстве. 

У Атласе мы адыходзім ад такіх тэрмінаў, як
феадальна-казацкае паўстанне, і паказваем
казацкую вайну як спробу казакаў адарваць
частку земляў ад ВКЛ, што стала ўступам да
нападу Расіі на ВКЛ у 1654 годзе і захопу Вільні, а
пазней - шведскага патопу. Гэтая частка Атласа
багата ілюстраваная матэрыяламі, заснаванымі
на наступных крыніцах: гравюры аблогі Полацка
ў 1576 г., што з'яўляюцца прыкладам першай
вайсковай картаграфіі ў ВКЛ, а таксама гравюра
Смаленска 1611 г., на якой паказана аблога
горада палякамі і літвінамі, і гравюра Берасця
1657 г., выкананая Э.Дальбергам падчас аблогі
гэтага горада шведамі. Дадаткова гэтая частка
ілюструецца картай ВКЛ 1648 г., а таксама планам
сталіцы ВКЛ Вільні XVІ ст. і планам сталіцы Рэчы
Паспалітай Варшавы 1772 г., дзе паказаны палацы
магнатаў ВКЛ ды грамадскія будынкі Рэчы
Паспалітай.

Рэлігія і канфесіі  

Грамадскі матыў найслабей увасоблены ў
першым томе атласа. Мы канцэнтраваліся на
найлепш даследаваных і апісаных тэмах. Гэта, у
першую чаргу, развіццё хрысціянства ў ВКЛ у
розных канфесійных плынях: пачынаючы з
праваслаўя ў Х ст., праз экспансію каталіцызму з
1378 г. і пашырэнне яго ўплываў, развіццё
каталіцкіх ордэнаў і святарскай адміністрацыі
каталіцкага касцёла і ажно да падзелаў у 1795 г.
Паказваем мы і хвалю пратэстанцкіх плыняў у
ХVI ст., развіццё кірхаў і ўрэшце развіццё грэка-
каталіцызму ды яго канкураванне з праваслаўем
на беларускіх землях у XVII i XVIII ст.ст. Мы хацелі
паказаць традыцыю талерантнасці і суіснавання
многіх канфесіяў на тэрыторыі ВКЛ. Нягледзячы
на тое, што веравызнанні канкуравалі між сабой,
яны спакойна суіснавалі на адным абшары. Гэта
было выключэннем ў Еўропе, дзе панаваў
прынцып Cuius Regio eius religio, што вяло да
крывавых рэлігійных войнаў. Большасць
рэлігійных картаў публікуецца ўпершыню.
Карты, якія датычаць XVIII ст., а асабліва карта
каталіцкіх ордэнаў і іх адміністрацыйнага
падзелу ў межах каталіцкага касцёла,
абапіраюцца на даследаваннях праф. С.Літака15 з
Люблінскага каталіцкага універсітэта. У Беларусі
настолькі падрабязныя даследаванні на гэтую

тэму не праводзіліся. Навінкай з'яўляюцца карты,
прысвечаныя габрэям у Беларусі. Даследаванні
гэтай тэмы ў Беларусі амаль не праводзяцца. Таму
дзве карты, прысвечаныя габрэйскаму
самакіраванню (падзелы на земствы, месцы
пасяджэнняў габрэйскага Сойму - Вааду) у XIII-
XVII ст. і ў XVIII ст. абапіраюцца найперш на
расійскія даследаванні пачатку ХХ ст., а таксама
на  датычныя сінагогаў матэрыялы на падставе
публікацыі польскіх навукоўцаў Марыі і Казімежа
Пяхоткаў16. Гэтыя карты апісваюць таксама
міграцыю габрэяў у ВКЛ ды ілюструюць
культурна-навуковы абмен з Еўропай, а таксама
рэлігійныя тэндэнцыі, такія як хасідызм, кабала і
г.д. Гэтыя звесткі ўзяты з амерыканскіх
публікацыяў, прысвечаных гісторыі габрэяў у
Еўропе. 

Асвета і культура 

Праілюстравана таксама адукацыя і культура ў
XVIII ст., паколькі на гэты перыяд прыпадае
Асветніцтва і ўтварэнне адукацыйнай сістэмы
Камісіі народнай асветы. Гэта таксама перыяд
хуткага развіцця культуры. Гэтая карта
падсумоўвае дасягненні ВКЛ у культурным
развіцці і адукацыі беларускага грамадства. У
гэтым кантэксце важная таксама карта
Міжнародных сувязяў ВКЛ у XVI ст. Гэтая карта
паказвае і багатыя ў той час эканамічныя
кантакты ВКЛ, і культурныя ды навуковыя сувязі.
Многія студэнты з ВКЛ у той час заканчвалі
замежныя універсітэты. Гэтыя кантакты адкрылі
новыя магчымасці ў развіцці культуры і навукі ў
ВКЛ на працягу наступных стагоддзяў. Названая
карта - гэта арыгінальная праца, падрыхтаваная
спецыяльна да Атласа.

15 Літак С. Атлас лацінскага касцёлу ў Рэчы Паспалітай у ХVІІІ ст. Навуковае Таварыства Люблінскага Каталіцкага Ўніверсітэту 
ім. Яна Паўла ІІ, Люблін, 2006

16 Марыя і Казімеж Пяхоткі:  "Брамы Неба. Мураваныя бажніцы на землях колішняй Рэчы Паспалітай", Варшава, 1999, 480 с.; 
Maria & Kazimierz Piechotka, "Wooden synagogues in the territory of the former Polish-lithuanian commonwealth", Warsaw, 2004, 416 p.

Недахопы Атласа і сучасных
гістарычных даследаванняў у Беларусі 

У выданні не хапае шматлікіх тэмаў, якія не
былі грунтоўна даследаваны. Не хапае ў ім картаў,
прысвечаных нацыянальным узаемадачыненням
у ВКЛ. Выключэннем з'яўляецца карта
габрэйскага насельніцтва ў XVIII ст. Не хапае
сапраўды прафесійна распрацаваных картаў па
габрэйскай культуры і рэлігіі, а найперш па
развіцці самакіравання габрэйскага ды іншых
нацыянальных меншасцяў. Слаба даследавана і
дэмаграфія ВКЛ. Апусцелая пасля войнаў з
Масквой Беларусь у XVII ст. знаходзілася на мяжы
дэмаграфічнай катастрофы, але ў нашым
выданні гэтая тэма не адлюстравана. 

Даследаванні тагачаснай эканомікі ў нашым
рэгіёне не надта грунтоўныя. Не стае звестак пра
гарадское насельніцтва. Няма аналізу структуры
сялянскай гаспадаркі, а найперш маштабу
залежнасці: паншчыны і даніны, хоць лічыццца,
што яны вызначаюць мяжу паміж Літвой і Руссю.
Адзіная карта прысвечана прамысловасці у XVIIІ
ст. Не хапае картаў, якія ілюстравалі б структуру
ўласнасці ў XVII і XVIIІ ст.ст. 

Няма даследаванняў па развіцці культуры,
навукі і літаратуры ды ўплыву розных плыняў і
аўтараў. Такога кшталту карта паказвае толькі
развіццё яўрэйскай культуры. Няма картаў па
школьніцтве ў XVII ст. Паказана толькі культура і
адукацыя ў XVIIІ ст. 
Няма дакладнага аналізу змены межаў
адміністрацыйных адзінак (ваяводстваў і
паветаў). Яны паказаны толькі ў некаторыя
перыяды без ніякага параўнання. Для стварэння
такіх картаў неабходны дадатковыя даследаванні. 

Вось толькі некаторыя найважнейшыя тэмы, у
якіх мы бачым недахопы нашага Атласа. Гэта поле
для наступных навуковых распрацовак.

4. Назва Белая Русь

У картах Атласа адлюстраваны доўгі шлях
этнічнага развіцця, пры якім тэрыторыю
сённяшняй Беларусі насялялі розныя народы, і
кожны з іх пакінуў свой унёсак у скарбніцу нашай
гісторыі. Саманазвы і самасвядомасць мяняліся,
будуючы ланцужок пераемнасці: ад невядомых з

імя і мовы насельнікаў каменнага веку да венедаў
і славян, ад славянскіх і балцкіх племянных
княжанняў да агульнай Русі, праз суіснаванне
літвінскай і русінскай свядомасці, праз
абыякавую "тутэйшасць" - да нараджэння
пачуцця: "мы - беларусы". Калі ж такое пачуццё
нарадзілася, усё мінулае набыло адмысловы сэнс.
Таму на старонках атласа ўвасоблена гісторыя
Беларусі, якой яна стала сёння і якой станавілася
на працягу стагоддзяў.

Назвы "Беларусь", "беларускія землі"
выкарыстоўваюцца менавіта ў сучасным сэнсе, і
межы сённяшняй дзяржавы на гістарычных
картах прызначаны толькі дапамагчы
зарыентавацца, суаднесці мінулыя падзеі з іх
наяўным вынікам.

Паходжанне і прысутнасць на
старажытных мапах 

Тапонім Белая Русь і назвы Русі паводле трох
колераў стагоддзямі прыцягвалі ўвагу
даследчыкаў. Варта прыгадаць працы
У.Астроўскага "About the Origin of the name "White
Russia". Material for Historical Research and Stady of
the Subject", London 1975 і Я.Шыраева "Русь Белая,
Русь Черная и Литва в картах", Мінск 1991. Аднак
толькі Алесь Белы ды Алег Латышонак у сваіх
працах мэтадычна падышлі да вывучэння
паходжання назвы. 

Паколькі навуковая дыскусія вакол
паходжання назвы не завершана, варта прывесці
асноўныя пазіцыі ў гэтай дыскусіі. Шымон
Старавольскі, адзін са шматлікіх пазнейшых
аўтараў, прыгадваў прыродныя ўмовы. Снег, які
доўга залежваўся, мог быць крыніцай
паходжання гэтай назвы. У іншым месцы ён
вылучае белую скуру, іншыя аўтары звяртаюць
увагу на белыя валасы насельніцтва, якое
пражывала на гэтай тэрыторыі. Частка
даследчыкаў прыводзіла белы народны касцюм, а
В.Тацішчаў сцвярджаў, што валадары нібыта
любілі белы колер, адсюль і вопратка рыцара на
гербе Пагоня. Такія погляды ўжо перасталі быць
элементам навуковага дыскурсу, аднак па
сённяшні дзень яны прысутныя ў мастацкай
літаратуры. Паводле А.Пацебні, белы колер
азначаў "свабодны". Так названы былі рускія
землі, вызваленыя ад татарскага і літоўскага
панавання. Гэтая тэорыя была перанята
беларускім нацыянальным рухам напрыканцы
ХІХ ст. Найбольш навуковым поглядам на
паходжанне каляровых прыметнікаў лічыўся
ўплыў татарскай традыцыі, у якой белы колер
азначаў захад, чырвоны - поўдзень, чорны -
поўнач, а сіні - усход. (І. Грэкаў, А.Трубачоў). Аднак
гэтая тэорыя паходжання назвы не тлумачыць
частага перанясення колераў з аднаго рэгіёна на
другі (Чорнай Руссю называлі, напрыклад,
Наваградчыну, Галіцкую Русь і Маскву).
П.Крапівін прапанаваў філалагічную тэорыю,
быццам слова Русь на індаеўрапейскай мове

азначала ваду і ў залежнасці ад колераў вадаёмаў у
пэўным рэгіёне адпаведна называлі цэлы рэгіён.
Паходжання гэтай назвы шукалі і ў славянскіх ды
рэлігійных традыцыях. В.Ластоўскі лічыў, што
паходзіць яна ад ідала Белабога. Іншыя аўтары
сцвярджалі, што Белая Русь - тая, якая найраней
прыняла хрысціянства (К.Тарасаў, А.Цітоў).
Праўда, тут забыліся пра традыцыю ў славянскіх
мовах прыметнікам "белы" называць народы, якія
захавалі паганства (белыя харваты, белыя сербы).
Па сённяшні дзень у навуцы гэты прыметнік
асацыюецца з прывязанасцю беларусаў да
праваслаўя. Г.Ільінскі сфармулаваў тэорыю
паходжання назвы ад Бельскіх гарадоў (на
Падляшшы) па аналогіі з Чэрвенскімі гарадамі.
Крыніцы, аднак, не даюць падставаў так
меркаваць. Некаторыя даследчыкі звяртаюць
увагу, што назва паходзіць ад іншых індаіранскіх
народаў, такіх як аланы або раксаланы. А.Рагалёў
лічыў, што Белая Русь значыць Вялікая - гэта
першасныя сядзібы Русі. 

А.Салаўёў у сваім артыкуле "Белая і Чорная
Русь..." прыйшоў да высновы, што назвы паводле
колераў маюць татарскае паходжанне, і яны
носяць палітычны характар. Белая Русь
адносілася да земляў паўночнай Русі: пскоўскай,
ноўгарадскай і полацкай. Ад ХV ст. яна
пашырылася на ўсю "Вялікую Русь", а ад ХVІ ст.
тэрмін дайшоў да мяжы з Масквою. У ХVІІ ст. гэты
тэрмін "перайшоў" на ўсходнія землі Вялікага
Княства Літоўскага. Усе згаданыя тэорыі спалучае
упэўненасць у мясцовым паходжанні назвы
Белая Русь. Генадзь Сагановіч17, калі збіраў усе
вядомыя згадкі пра Белую Русь, сцвердзіў, што
найраней яны з'яўляюцца ў заходніх крыніцах,
напісаных на лацінскай мове. Гэты факт стаўся
падставай сучасных даследаванняў паходжання
назвы Белая Русь, якія праводзіліся Алесем
Белым18 і Алегам Латышонкам19. Яны даказалі,
што гэта назва заходняга паходжання. Шматлікія
сучасныя ўкраінскія даследчыкі таксама
звяртаюць увагу на факт, што назвы Русі паводле
колеру не былі распаўсюджаны сярод мясцовых
жыхароў, а ўжываліся толькі адукаванай элітай. 

Alba Russia як помнік еўрапейскай
схаластыкі позняга сярэднявечча (XIVст. -
пач. XVI ст.)

Як сцвярджае А.Белы, назва Белая Русь на
працягу стагоддзяў не была прывязана да аднаго
рэгіёна і жыла самастойным літаратурным
жыццём. Гэта тэрмін сярэднявечнай схаластыкі,
які ў навачасны перыяд пачаў "шукаць" сабе
канкрэтнага геаграфічнага месца. Гэтае
меркаванне можна лічыць ключавым. Яго
выдатна праілюстраваў Алег Латышонак на

адмыслова падрыхтаванай карце, дзе відаць, як
пазнейшыя крыніцы пераносілі назву Белая Русь
на ўсё больш адлеглыя землі Русі. Такі механізм і

такое разуменне гэтага тэрміна ён лічыць
асноўным. Гэтак жа, як і многія іншыя тэрміны і
геаграфічныя назвы сярэднявечча, яно знікла з
навукі разам з пераходам ад разумовага
асэнсавання да канкрэтызацыі і геаграфічнага
апісання рэчаіснасці - Белая Русь знайшла
рэальнае месца на карце. Прыкладам
схаластычных аб'ектаў могуць быць Рыфейскія
або Гіпербарэйскія горы, якія праходзяць праз
цэнтральную Беларусь і Расію (Усходне-
Еўрапейскую раўніну) або Сармацкае мора (на
месцы Палескіх балотаў). Гэтыя геаграфічныя
аб'екты з'яўляліся на картах беларускіх земляў
яшчэ да паловы XVI ст. і пераносіліся далей
наступнымі картографамі.

Узнікненне тэрміна Алесь Белы тлумачыць
памылковым уяўленнем сярэднявечных
схаластаў аб Албаніі, якая была кантамінацыяй
Аланіі тагачасных асецінаў на Каўказе, пазней у
стэпах на Азоўскім моры, і паўночнай Албаніі
вепсаў у Фінскім заліве. І паколькі Каспійскае
мора на сярэднавечных картах пазначалася як
заліў Паўночнага мора, здавалася, што гэтыя
землі спалучаны. Першай крыніцай, якая называе
албанаў, г.зн. вепсаў у значэнні, набліжаным да
пазнейшага значэння Белай Русі, былі "Дзеі
біскупаў Гамбургскай царквы" Адама Брэменскага
з 1075 г.20

Непасрэдны прататып назвы Белая Русь ён

17 Імя тваё Белая Русь. Укл. Г.Сагановіч, Мінск 1991; Сагановіч Г. Да гісторыі назвы "Белая Русь", у: Старонкі гісторыі Беларусі, 
Мінск, 1992

18 Белы А. Хроніка "Белай Русі". Нарыс гісторыі адной геаграфічнай назвы. Мінск, 2000
19 А.Латышонак. Ад белых русінаў да беларусаў, Беласток, 2006
20 Белы А. Хроніка "Белай Русі". Нарыс гісторыі адной геаграфічнай назвы. Мінск, 2000. с.25-33

Карта 1: Распасюджанасць назвы Белая Русь у
найстарэйшых крыніцах XIII-XIV ст. паводле
А.Латышонка: Ад белых русінаў… с. 69 



шукае ў Роджэра Бэкама, які Літву, Курляндыю і
землі Ноўгарада называе словам Леўковія
(Leucovia - ад грэчаскага - leucos белы),
утвораным як грэчаскі варыянт лацінскай назвы
Албанія21. 

Як заўважае А.Белы, назвай Албанія, а пазней
Alba Russia называлася некалькі прынятых
схаластамі геаграфічных аб'ектаў, якія маглі б
ускосна сведчыць аб пераемнасці гэтых назваў.
Найважнейшым было Белае возера, якое рэальна
было сэрцам земляў, заселеных вепсамі, але ў
розных хроніках або картах увасаблялася ў
выглядзе іншых вадаёмаў (воз. Ладага, Анега)22.
Яно ўяўлялася як крыніца Дона, Нявы, Волгі.
Белае возера (Lacus Albus) з'яўляецца цэнтрам
Russia Alba на карце Вальдзэемюлера 1516 г.
Іншым такім аб'ектам была краіна Жанчын
(Амазонія, Quenland), перанесеная з Каўказа ў
цэнтральную або паўночную Расію. У Адама
Брэменскага Quenland суседнічае з Албаніяй-
Wizzi, на планісферы Борджыі сяр. XV ст.
Амазонія суседнічае з Албаніяй, а на Mappamundi
Фра Маўра побач з Амазоніяй знаходзіцца Russia
Biancha, якая ўпершыню з'яўляецца на яго
карце23 (гл. іл. 2). Гэта магло б сведчыць аб
бесперарыўным ужыванні абедзвюх назваў24.
Аднак, як заўважае сам аўтар, на некаторых
картах Албанія з'яўляецца пазней паралельна з
Russia Alba, напр. на карце Petra Visconte - Марына
Сануда Старэйшага ў кніжцы Liber secretorum
fidelium crucis, датаванай прыблізна 1320 г.25

А.Белы вылучае, але не да канца абгрунтоўвае
тэзіс, што тэрмін Weizzen Reuzzen (Белая Русь)
мог быць прыдуманы шведамі, спачатку каб
назваць Вепскую Русь, а пазней стаў асацыявацца
з белым колерам і албанамі, і праз шведскую мову
трапіў у заходнюю навуку. Скандынаўская форма,
падобная да Wizzi (вепсы) Адама Брэменскага і
звязаная з Белым возерам, названым так,
верагодна, вікінгамі, часта ўжывалася ў XIV ст.26

Упершыню назва Белая Русь з'явілася ў
вядомых крыніцах у датаваным прыблізна 1260г.
ананімным Descriptiones Terrarum, знойдзеным у
Ірландыі. А. Белы бачыў у гэтым сувязь з фактам,
што тэрмін гэты з'явіўся не раней, чым нямецкія
крыжаносцы аселі ў Інфлянтах (Лівоніі, пач. ХІІІ
ст.) Тады яны сутыкнуліся з усходнімі славянамі27.
Паводле А.Латышонка назва Белая Русь у гэтай
працы магла ўзнікнуць пад уплывам венгерскай
традыцыі.

Гіпатэтычна аўтарства чэха Генрыка, біскупа
Яцвежы, магло б сведчыць аб уплыве венгерскай
традыцыі. Адначасовы гэтая праца, як і Zywot sw.

Kingi, што датуецца прыкладна 1317-1329 гг., і
апавядае пра валадара Галіцкай Русі Кальмана як
пра "караля белых русінаў", маглі быць напісаны
пад уплывам зніклай венгерскай хронікі сяр. ХІІІ
ст. Чарговай крыніцай, у якой згадваецца Белая
Русь, з'яўляецца таксама венгерская Дубніцкая
хроніка са згадкай аб Белай Русі з 1352 года.
Даследчык звяртае ўвагу на тое, што ў венгерскай
традыцыі прысутнічаюць матываваныя колерамі
назвы народаў. Адначасова А.Латышонак
прапануе тэзіс аб магчымым узнікненні асобнай
хронікі на двары Кальмана, венгра па
паходжанні, адукаванага чалавека28. У нямецкія
(крыжація) крыніцы Белая Русь магла трапіць з
венгерскай літаратуры29.

А.Латышонак звяртае ўвагу на тое, што Белай
Руссю называецца тая частка Русі, якая
знаходзілася пад уплывам лацінскага касцёла.
Інакенцій ІІІ у сваёй працы пісаў, што белы колер
азначае чысціню веры і пераемнасць
апостальскага святара ў дачыненні тых, хто
ўнутры касцёла, і асабліва тых, хто застаецца
звонку. Найменне Белая Русь магло проста
азначаць Русь, якая прыняла каталіцызм.
Інакенцій ІІІ надаў Кальману тытул караля Галіцыі
і імкнуўся падпарадкаваць усходні касцёл
заходняму, а таксама блаславіў місію хрышчэння
балтаў мячом. Згадка аб Кальмане як "каралі
белых русінаў" можа азначаць проста русінаў,
падуладных папу рымскаму (ад часоў караля
Данілы і Кальмана). Назва магла ўжывацца
першымі заходнімі пісарамі і летапісцамі
менавіта ў гэтым сэнсе, не маючы дакладнага
геаграфічнага значэння30. Найменне Белая Русь
фігуруе ў літаратуры, прысвечанай саборам,
скіраваным на аб'яднанне ўсходняга і заходняга
Касцёлаў у XV i XVI ст.: Чацвёртаму Латэранскаму,
Ліонскаму, Канстанцскаму і Ферара-
Фларэнційскаму31. У такім кантэксце назва
ўпершыню з'яўляецца ў рускай літаратуры,
прысвечанай Фларэнтыйскай вуніі, і ў палеміках.  

У другой палове XIV ст. назва мае ўжо
выключна літаратурнае значэнне, незвязанае з
канкрэтным геаграфічным размяшчэннем. У
нямецкую літаратуру яна дайшла праз
літаратурныя творы нямецкіх рыцараў, якія бралі
ўдзел у паходах крыжаносцаў і прынеслі яе з
венгерскай традыцыі. Ужо ў канцы ХV ст. назва
фіксуецца ў пісьмовых помніках крыжаносцаў, а
пазней у нямецкай літаратуры і геаграфіі, праз
Бернарда Клервоскага яна ўвайшла ў традыцыю
нямецкай картаграфіі як акрэсленне Зямлі
Ноўгарадскай.

21 Белы А. Хроніка "Белай Русі". Нарыс гісторыі адной геаграфічнай назвы. Мінск, 2000. с.27-28
22 Белы А. Хроніка "Белай Русі". Нарыс гісторыі адной геаграфічнай назвы. Мінск, 2000. с.32-33.
23 Fra Mauro. Mappamundi, 1459
24 Белы А. Хроніка "Белай Русі". Нарыс гісторыі адной геаграфічнай назвы. Мінск, 2000. с.35
25 Белы А. Хроніка "Белай Русі". Нарыс гісторыі адной геаграфічнай назвы. Мінск, 2000. с.37-38
26 Белы А. Хроніка "Белай Русі". Нарыс гісторыі адной геаграфічнай назвы. Мінск, 2000. с.34
27 Белы А. Хроніка "Белай Русі". Нарыс гісторыі адной геаграфічнай назвы. Мінск, 2000. с.37
28 А.Латышонак: Ад белых русінаў да беларусаў. Беласток, 2006. с.32-42
29 А.Латышонак: Ад белых русінаў да беларусаў. Беласток, 2006. с.45-48 
30 А.Латышонак: Ад белых русінаў да беларусаў. Беласток, 2006. с.42-43
31 А.Латышонак: Ад белых русінаў да беларусаў. Беласток, 2006. с.70

Назва Белая Русь у ранняй навачаснай
картаграфіі (кан. XV - XVI ст.) 

У другой палове ХІV ст. пачалі развівацца
партуланы - карты, распрацаваныя з
выкарыстаннем компаса і астраноміі, якія ўжо
адлюстроўваць рэальныя формы берагоў.
Выкарыстоўваліся яны пераважна ў
мараплаванні. Разам з модай на ўсё старажытнае
ў пачатку ХV ст. прыйшла мода на Геаграфію
Клаўдзія Пталемея. За перыяд 1475-1600 г.г.
выйшла 42 выданні гэтай кніжкі, ілюстраванай
картамі сучасных картографаў. Нямецкі манах
Нікалаўс Германус на падставе пталемейскіх
падлікаў распрацаваў свае новыя карты і спосабы
вымярэння геаграфічных каардынат. Дзякуючы
яму, карты Табліцы 8 Sarmatia Europae сталі
першымі сучаснымі запісамі нашага рэгіёна. З
часам у наступных выданнях дадаваліся новыя
карты, якія дакладней паказвалі рэгіён г.зв. Novae
Tabulae або Modernae Tabulae. Яны прадстаўлялі
сучасныя геаграфічныя аб'екты: гарады, краіны,
рэгіёны, горы і рэкі з выкарыстаннем сучасных
назваў.

а) Цысрыфейская Белая Русь (нямецка-
галандска-брытанская традыцыя) 

На пталемейскіх картах найважнейшым
геаграфічным аб'ектам ва Усходняй Еўропе,
апроч Дняпра (Borsyfenesa) і Дона (Tanaisu) былі
прыдуманыя Рыфейскія горы, якія нібыта дзялілі
Ўсходне-Еўрапейскую раўніну на паўночную і
паўднёвую часткі. Адсюль А.Белы выводзіць дзве
асноўныя лакалізацыі Белай Русі на картах:
цысрыфейскую на Ноўгарадскай Зямлі, якая
часта ахоплівала нават Пскоў або была завужана
да колішняга абшару пражывання вепсаў, і
трансрыфейскую на ўзбярэжжах Чорнага і
Азоўскага мораў ды ажно да Севершчыны.
Цысрыферскае размяшчэнне сустракаецца ў
крыніцах ад ХІІІ ст. да сярэдзіны ХVІ ст. (А.Белы
сцвярджае, што да ХVІІІ ст., уключаючы ў гэтую
плынь прадстаўленні Russia Alba на тэрыторыі
ВКЛ, што мы разглядаем як асобную групу (глядзі
ніжэй). 

Гэтая блытаніна ў геаграфічных тэрмінах і
адсутнасць ведаў па геаграфіі рэгіёна стала
прычынай таго, што заходнія картографы доўгі
час сутыкаліся з праблемай, як нанесці Russi Albae
на карты, тым больш што прышэльцы з усходу не
чулі пра яе і апавядалі пра невядомую Russia
Moscovici, якая атаясамлівалася з Белай Руссю, у
выніку чаго з'явілася ўяўленне пра "Маскоўска-
Ноўгарадскую Русь"32. Прыкладам можа быць
глобус The Globe of Lenox (каля 1503-1507 гг.), які
называе Ноўгарадскую Русь Albania Tanai,
пераносіць паўднёвую назву на паўночныя землі
Русі.

Alba Russia ў Вялікім Ноўгарадзе 

Традыцыю цысрыфейскага размяшчэння
Белай Русі ўводзіць Mappamundo (Карта свету)
Фра Маўра (1457-1458 гг.), выкананая па замове

караля Партугаліі Альфонса V. У апісанні земляў
Усходняй Еўропы яна абапіраецца на нямецкія
крыніцы. Гэтая карта лічыцца ўступам да
навачаснай картаграфіі. Карта прадстаўляе ўвесь
свет з даволі дакладнай выявай берагоў Еўропы,
Паўночнай Афрыкі і Заходняй Азіі. Яна круглая і
паказвае свет з апісаннямі берагоў, якія ёсць на
карце. Таму Sarmatia арыентавана на поўдзень.
Волга ў цэнтральнай частцы раздзяляецца на
дзве плыні, з вялікай выспай пасярэдзіне -
Amasonia. На ўсход ад Амазоніі, ужо ў Азіі
размешчана Russia Biancha (упершыню на карце
паказана Белая Русь). Побач з ёй, на ўсходзе,
знаходзіцца Белае мора (аналаг часта
пазначанага з Белай Руссю Белага возера). Russia
Biancha апісваецца аўтарам, услед за Пталемеем,
як Sarmatia vel Russia Asiae. Непадалёк, на
паўднёвым усходзе, размешчаны Nograt (Вялікі
Ноўгарад). Russia Negra (Чорная Русь) была
размешчана паміж Волгай і Донам, а Russia Rossa
(Чырвоная Русь) - паміж Донам і Дняпром. У
апісанні пададзена інтэрпрэтацыя паходжання
назваў ад найменняў рэк на татарскай мове.
Аднак даследчыкі прызналі, што запрапанаваны
трохколерны падзел Русі Фра Маўра стварыў ad
hoc. 

Айштэцкая карта, распрацаваная Мікалаем
Кузанскім (пам. у 1461 г.) і завершаная Гансам
Бургкмайрам у 1491 г., паказвае ўсходнюю і
цэнтральную Еўропу, Еўрапейскую Сарматыю ды
Германію. На гэтай карце быў надпіс: Russia Alba
на ўсходнім беразе Фінскага заліва, г.зн. на месцы
Вялікага Ноўгарада. Аднак гэтая карта загінула,

32 Белы А. Хроніка "Белай Русі". Нарыс гісторыі адной геаграфічнай назвы. Мінск, 2000. с.82-89 

Карта 2: Mappamundi Fra Mauro, (1457-1458)
прадстаўляе трохколерную Русь. Карта знікла,
захавалася яе аўтарская копія, выкананая для Сената
Венецыі ў Biblioteca Nazionale Marciana.



тым не менш чарговыя картографы пераносілі
такое прадстаўленне Russia Alba на свае карты. 

На картах з 1513 і 1515 гадоў Typus Universalis
Terrae Iuxta Modernorum, выдадзеных Margaritha
Philosofica nova, межы Alba Russi вельмі дакладна
адпавядаюць Вялікаму Ноўгараду.

Цікавым і ўнікальным прыкладам
цысрыфейскай лакалізацыі Белай Русі -
Russiaealbe pars novgardia з'яўляецца карта
Андрэа Вавасорэ, якая датуецца прыкладна 1530
г. Хоць гэтая карта цэнтральна-ўсходняй Еўропы
была выканана італьянцам, не адлюстроўвае
італьянскую традыцыю прадстаўлення Russi
Albae. Выразна відаць, што яна створаная па
ўзоры Мікалая Кузанскага і знаходзіцца ў межах
нямецкай традыцыі. (Невядома, дзе ўзнікла).

Russia Alba над Паўночным морам 

На карце Роберта Торна, Orbis Descriptia Nova
1526 г., якая была спрошчанай версіяй выдання
Margaritha Philosofica nova, Alba Russia
знаходзіцца на самых паўночных берагах на
ўзбярэжжы Паўночнага мора33. Гэтае

перамяшчэнне хутчэй за ўсё стала вынікам
графічнага спрашчэння і прычынай узнікнення
новай традыцыі лакалізацыі Alba Russi на
паўночных землях. 

На глобусе Ёгана Шонэра 1515 г. ды на
ананімным глобусе 1535 г. (які таксама
прыпісваецца згаданаму аўтару) Russia Alba
падаецца пад надпісам Novogardia і па ўсходнім
баку мяжуе са Швецыяй, хоць трэба прызнаць,
што гэтая назва, здаецца, ахоплівае ўсе
паўночныя землі Русі, як Ноўгарадскую, так і
Маскоўскую. Пад Жамойцю знаходзіцца надпіс
Plescovia Rubea (што дакладна раўназначна Russia
Rubea).

Descriptione de la Moscovia per Giacomo Astaldo
Piamontese In Venetia MDL 1550 г., выдадзеная ў
Венецыі і намаляваная Джакомо Гастальдзі,
належыць, аднак, нямецкай традыцыі лакалізацыі
Белай Русі. Яна была распрацавана да працы
немца Сігізмунда Герберштэйна i была
паменшанай копіяй карты 1549 г. A.Гіршфогеля,
створанай яшчэ да венскага выдання. Гэта
тыповы прыклад карты з размяшчэннем Белай
Русі на Поўначы .

33 Белы А. Хроніка "Белай Русі". Нарыс гісторыі адной геаграфічнай назвы. Мінск, 2000. с.91

Карта 3. Typus Universalis Terrae Iuxta Modernorum
выдадзена Margaritha Philosofica nova 1513 г.

Карта 4: Andrea Vavassore цэнтральна-ўсходняй Еўропы,
датаваная прыблізна 1530 г.

Карта 5: Giakomo Gashtaldi,: Descriptione de la Moscovia per
Giacomo Astaldo Piamontese In Venetia MDL 1550 г.,
выдадзена ў Венецыі. 

Карта 6: Giovanni Antonio Maginniego: Mascoviae Imperium, 
1597 г., Кёльн



Карта Джавані А. Маджыні Mascoviae Imperium,
выдадзеная ў 1597 г. у Кёльне, з'яўляецца
прыкладам размяшчэння Russia Bianco далёка на
поўначы ад расійскіх земляў. На ягонай карце яна
аддзелена гарамі.

б) Трансрыфейская Белая Русь 

Над Донам г.зв. трансрыфейскую Белую Русь
размяшчалі ад канца XV стагоддзя, у перыяд
хуткага развіцця заходняй картаграфіі. Яна была
звязана з ранейшымі тэрмінамі Albania Tanai ды
пазней Russia Tanai. На самой справе абедзве
Белыя Русі атаясамліваліся адна з адной, паколькі
вытокі Дона ў той час уяўляліся ў ваколіцах
возера Ладага (Белага возера - пра гэта ішла
гаворка вышэй). Паводле А.Белага,
цысрыфейскую Русь паступова перасоўвалі на
поўдзень, а трансрыфейскую - на поўнач.
Напрыканцы XV стагоддзя Белая Русь
атаясамлівалася з Вялікім княствам Маскоўскім,
калі Вялікі Ноўгарад быў захоплены Масквой у
1471-1478 гг. У той час Вялікі Ноўгарад быў
здаўна вядомы ў Еўропе, а Масквы яшчэ не ведалі.

У 1487 годзе італьянскі паэт Матэа Баярда піша
пра крыніцу ракі Паўднёвы Буг, якая выцякае з
Леўкаскіфіі, што А.Белы інтэрпрэтуе як Белую
Русь. Сапраўды, на італьянскай карце свету 1489 г.
Генрыка Мартэлы (якая захоўваецца ў
Брытанскім музеі) Russia Bianca (Белая Русь)
пазначана на поўначы ад Чорнага мора паміж
вусцем Дняпра і безыменнай ракі, што ўпадае ў
Азоўскае мора на захад ад Дона. На іншай карце
Мартэлы 1491 года Белая Русь пазначана на
беразе Чорнага мора Inferior sive Alba (Ніжняя
Русь, альбо Белая)34. Такім чынам, можна сказаць,
што Мартэла перанёс у італьянскую картаграфію
назву Russia Alba. Аднак яе размяшчэнне на
поўдні Русі было новай традыцыяй, якая
найчасцей сустракаецца ў італьянскай
картаграфіі.

Карта Мартэлы была непаcрэднай крыніцай
для Universalior cogniti Orbis, змешчанага ў
Ёганэса Руйца ў наступных рымскіх выданнях
Пталемея 1507 і 1509 гг. Russia Alba апынулася на
поўнач ад Крыма паміж Дняпром і Донам. На
чарговай карце гэтага аўтара ў страсбургскім
выданні Пталемея 1513 г. гэтая назва была
размешчана па абодвух баках Дона, у месцы
злучэння з ім Северскага Данца35.

У страсбургскім выданні Геаграфіі Пталемея
змешчана яшчэ некалькі картаў з назвай Alba
Russia. Orbis typus Universalis Iuxta
Hydrographiorum Tradicionem, выкананая
Марцінам Вальдзэемюлерам, паказвае Russia Alba
на абодвух берагах Дону. Аднак ужо на карце
Tabulae Modernae Sarmatiae Europae Alba Russia
sive Moscovia размяшчаецца на левым беразе
Дняпра за Рыфейскімі гарамі. Гэтая карта была
простай перапрацоўкай карты Мікалая

Кузанскага, якую перапрацаваў Марка
Беневентана разам з Барнардам Вапоўскім
(бацькам польскай картаграфіі) для рымскага
выдання 1507 года. Копіі гэтай карты выконвалі
італьянскія картографы, такія як Саламанка (Рым,
1548) i Фернарда Бертэлі (Venis, 1562). Паводле
інтэрпрэтацыі А.Белага, Б.Вапоўскі хацеў гэтым
асобным тэрмінам пазначыць аўтаномныя
княствы Старадубскае і Ноўгарадска-Северскае,
што апынуліся пад панаваннем Масквы.

Карта Landtafel des ungarlands, Polands,
Reussen, Littaw, Walachey Und Bulgarey
Себастыяна Мюнстера і Ганса Гольбейна
з'яўляецца адным са шматлікіх прыкладаў карт,
што выйшлі з італьянскай традыцыі, створанай
Бернардам Вапоўскім, на іх Russia Alba
размешчана на Севершчыне. Выдадзеная ў Базелі
ў 1559 г., яна з'яўляецца рэдкім прыкладам
уздзеяння італьянскага падыходу на нямецкую
картаграфію.

34 Белы А. Хроніка "Белай Русі". Нарыс гісторыі адной геаграфічнай назвы. Мінск, 2000. с.92
35 Белы А. Хроніка "Белай Русі". Нарыс гісторыі адной геаграфічнай назвы. Мінск, 2000. с.93

18

Карта 7: Martin Walldseemuller: Tabula Moderna Sarmatie
Europe Sive Hungarie, Polonie, Russie, Prussie, et Vualachie.
Страсбург, 1513 г.

Карта 8: Sebastian Munster: Poloniae et Vngariae nova discrip-
tio, Базель, 1559 г.



Паступова, калі высвятлялася, што на гэтых
землях няма Белай Русі, гэтая назва штораз далей
адсоўвалася картографамі на поўнач. Чарговая
праца Вальдзэемюлера Carta Marina Navigatoria
Portugallen navigationes, якая выйшла ў 1516
годзе, значна перасоўвае тэрыторыю Белай Русі
на поўнач. Тут мы бачым спробу супастаўлення
ранейшых поглядаў аўтара і італьянскіх
картографаў з нямецкімі поглядамі. Гэтая назва
адназначна атаясамліваецца з Масквой, і такое
значэнне канчаткова замацоўваецца за ёй у
італьянскай картаграфіі да пачатку XVIII ст..
Адным са шматлікіх прыкладаў можа быць карта
1678г. Г.Самсона Russia Bianca o Moscovia.

Польскія хронікі аб Белай Русі (ХIV ст. -
першая пал. ХVІІ ст.)

Як заўважае А.Белы, назва Белая Русь увайшла ў
свядомасць русінаў з замежных крыніц праз
польскую літаратуру. У Вялікапольскай хроніцы
ўжо разрозніваецца Галіцкая Русь ад астатніх
рускіх земляў. У іншых крыніцах яна называлася
або Белай Руссю, або проста Руссю, з часам пачалі
ўжываць тэрмін "Малая Русь". 

У хроніцы Янэка з Чарнкова гэты падзел
захаваны. Ён упершыню ў польскіх хроніках
ужывае тэрмін Белая Русь у дачыненні да
Полацкай. А.Латышонак у разгледжаным вышэй
тэзісе даводзіць, што тут маецца на ўвазе проста
адлеглы абшар Русі (далёкі ад польскіх земляў), а
не геаграфічны тэрмін36. Ян Длугаш не ведае
тэрміна Белая Русь. Аднак ён разрознівае Русь,
якая ўваходзіць у склад ВКЛ, і Маскву, якую не
называе Руссю. Ён таксама ўводзіць тэрмін
Вялікая Русь, які па значэнні супадае з
акрэсленнем Белая Русь у Янэка з Чарнкова.
Крыжаносцы ў гэты час карысталіся абодвума
тэрмінамі сінанімічна. Адначасова Длугаш
вызначае на Бярэзіне мяжу паміж Літвой і

Руссю37.  
Назву Белая Русь у польскай літаратуры аднавіў

італьянец Калімах-Філіп Буонакорсі каля 1490 г.
Ён праславіўся як дыпламат і выхавальнік
каралевіча Аляксандра. У сваіх тэкстах ён
размяшчае Белую Русь на ўсход ад Падолля ці -
можна трактаваць і так - на ўсход ад Дняпра ў
ягоным ніжнім русле. Такая лакалізацыя Белай
Русі характэрна для італьянскіх картографаў.
А.Белы назваў яе трансрыфейскай
лакалізацыяй38.

Ян Ласкі і Цёлэк у дыпламатычным ліставанні
карысталіся тэрмінам Rutheni Albi для
абазначэння маскоўцаў, а на русінаў, якія
пражывалі ў межах ВКЛ, казалі Rutheni Rubei -
чырвоныя. Згодна з заходняй традыцыяй, назву
Rutheni Albi яны ўспрымалі як сінонім Вялікага
княства Маскоўскага.  

Мацей Мяхоўскі згадвае Белую Русь месцамі.
Прыводзіць яе ў апісанні вандроўкі венграў з
Югрыі ў Венгрыю, якія нібыта ішлі праз Белую
Русь, якую А.Белы атаясамлівае ў сваёй працы з
Вялікім Ноўгарадам39. 

Інакш Белую Русь інтэрпрэтаваў Ян са
Стобніцы ў сваім трактаце Introductio In Ptolemei
Cosmographiam 1512 г. Белай Руссю ён называе
ўсе рускія землі, якія ўваходзяць у склад ВКЛ і
Вялікі Ноўгарад. Ян са Стобніцы бярэ за ўзор
Апісанне Марціна Вальдзэемюлера, які ў сваёй
працы называе Белай амаль усю Русь разам з
Масквой. Стобнічак адрознівае Маскву, Русь і
Падолле, якія ўваходзяць у склад Кароны, ад
Белай Русі. Ён шырока акрэслівае тэрмін Белая

Русь, але ўпершыню ў польскай літаратуры
настолькі дакладна дапасоўвае яго да палітычных
межаў, што надае гэтаму тэрміну рэальнае

36 А.Латышонак: Ад белых русінаў да беларусаў. Беласток, 2006. с.74
37 А.Латышонак: Ад белых русінаў да беларусаў. Беласток, 2006. с.75
38 А.Латышонак: Ад белых русінаў да беларусаў. Беласток, 2006. с.77
39 Белы А. Хроніка "Белай Русі". Нарыс гісторыі адной геаграфічнай назвы. Мінск, 2000.  с.149

Карта 9. Белая Русь у трактоўцы Яна са Стобніцы - 1512 г.
пав. А.Латышонка: Ад белых русінаў да беларусаў. 
Беласток 2006. с.80



значэнне. Гэтая трактоўка назвы адпавядае
паняццю Вялікай Русі Яна Длугаша40.

Бернард Вапоўскі і Марцін Бельскі ў сваіх
хроніках называюць ВКЛ Літвой. Тэрміна Белая
Русь яны не ўжываюць. Толькі Марцін Кромер
шырока выкарыстоўвае назву Белая Русь. У Oratio
In Funere Sigismundi…. Primi 1548 г. услед за Янам
са Стобніцы ён шырока акрэслівае Белую Русь у
межах ВКЛ, а пра Смаленск піша, што гэта
найважнейшы горад Белай Русі. Гэтым тэрмінам
ён ахоплівае таксама Кіеўшчыну. Ён першым
звязаў згаданы тэрмін з палітычнымі межамі
Вялікага Княства Літоўскага. У Хроніцы аб
паходжанні і дзеях палякаў з 1555 г., выдадзенай у
Базелі, ён абмежаваў Літву да Літвы этнічнай. Ён

згадвае таксама, што палякі прэтэндуюць на
рускія землі. Гэтая праца моцна крытыкавалася
літоўскай шляхтай на чарговых Сеймах. У 1577 г.
у Палоніі, напісанай да Люблінскай вуніі, а пазней
пераробленай, ён абмяжоўвае Белую Русь да Русі
ў межах ВКЛ 1569 г. Частка тэксту Кіеўшчыну
ўключае яшчэ ў Русь, а іншая частка - у
расцягнутае на ўсход Падолле. Кромер быў
першым польскім пісьменнікам, які лакалізаваў
Чырвоную Русь на тэрыторыі Белзскага і
Львоўскага ваяводстваў. Лічыцца, што ў гэтым
аспекце ён браў узор з нямецкага гуманіста
Вілібальда Піркгеймера. Ён размясціў Русь паміж
Польшчай і Масквой, а таксама падзяліў яе на
Белую і Чырвоную, якая атаясамлівалася з Малой
Руссю часоў сярэднявечча.

Пётр Скарга ў 1577 г. у сваім акрэсленні Белай
Русі спасылаецца на ранейшую тэрміналогію
Кромера, называючы Белай Русь ў межах Рэчы
Паспалітай. Хоць ён хутчэй карыстаўся
этнічнымі тэрмінамі, калі казаў пра белых і
чырвоных русінаў. 

У 1578 г. Аляксандр Гваньіні выдаў пад сваім
прозвішчам скрадзеную ў Мацея Стрыйкоўскага
працу Sarmatiae Europae descriptio. Белая Русь у ёй
суседнічае з Вялікім Княствам Літоўскім і з
Масквой. У іншым месцы ён непаслядоўна
называе Маскву сталіцай Белай Русі. Гэта
рэмінісцэнцыя італьянскай школы, вялікай Белай
Русі41. У 1582 г. Стрыйкоўскі выдаў у Кёнігсбергу
Хроніку Польскую, Літоўскую, Жамойцкую і ўсёй
Русі. Назва Белая Русь, як і ў ранейшай працы,
мела ў яго няяснае значэнне, бо паўтаралася ў
кожным фрагменце ўслед за крыніцай, якой
карыстаўся аўтар. Беларуская манархія - гэта для
яго Масква. У іншым кантэксце, калі Стрыйкоўскі
супастаўляе Белую і Чорную Русь, то, паводле
А.Белага, Белай называе Вялікі Ноўгарад, Ізборск,
Пскоў і Белаазёрск42. Чорная Русь - гэта Русь
Галіцкая. Тым не менш, Стрыйкоўскі вельмі
адназначна карыстаецца тэрмінамі, створанымі
ім самім: "беларускія народы" і "беларусакі" або
"русакі белыя". Пра "белыя народы" і "маскоўцаў"
піша, што яны змяшаныя, жывуць над морам
Meotis, у якое ўпадае Tanais (узбярэжжа Азоўскага
мора з вусцем Дона). Калі А.Латышонак
дзяржаўнай мяжой лічыць мяжу, што дзеліць
маскоўцаў і беларусакоў, то Стрыйкоўскі залічваў
да "беларускіх народаў" "каньёўцаў" і
"белацаркоўцаў". "Беларусакі", паводле
Стрыйкоўскага, - гэта насельніцтва, якое
пражывала ва ўсходняй часцы ВКЛ да
Люблінскай вуніі. Гэтым тэрмінам ён, імаверна,
ахоплівае таксама Вялікі Ноўгарад і Пскоў, якія
адназначна аддзяляе ад Масквы. Адначасова
"беларусакі літоўскія" - гэта русіны, што
пражываюць у межах ВКЛ пасля Люблінскай
вуніі, а значыць, гэта продкі сённяшніх
беларусаў43.

40 А.Латышонак: Ад белых русінаў да беларусаў. Беласток, 2006. с.81
41 А.Латышонак: Ад белых русінаў да беларусаў. Беласток, 2006. с.90-91
42 Белы А. Хроніка "Белай Русі". Нарыс гісторыі адной геаграфічнай назвы. Мінск, 2000. с.149
43 А.Латышонак: Ад белых русінаў да беларусаў. Беласток, 2006. с.94-95 

Карта 11: Белая Русь пасля Люблінскай вуніі ў "Палоніі"
Марціна Кромера - пав. А.Латышонка: Ад белых русінаў... с.88

Карта 10: Белая Русь да Люблінскай вуніі ў "Палоніі"
Марціна Кромера - пав. А.Латышонка: Ад белых русінаў да
беларусаў. Беласток 2006. с.85



Калі ў 1618 г. да Рэчы Паспалітай быў далучаны
Смаленск са Старадубскім паветам і
Чарнігаўшчына з Севершчынай, у польскай
літаратуры яны аўтаматычна былі далучаны да
Белай Русі. Шымон Старавольскі ў працы
"Польшча, або Апісанне размяшчэння Польскага
Каралеўства", выдадзенай ў 1632 г., дзеліць абшар
Русі на Белую, у межах ВКЛ, Чырвоную, званую ў
Каралеўстве таксама Раксаланамі (Russia Rubra),
ды Russia Nigra або Moscouia (за Донам і ля
вытокаў Дняпра), што адпавядала Маскве44. Белая
Русь, паводле яго, ахоплівае наваградскія,
мсціслаўскія, мінскія, полацкія і смаленскія землі.
У Смаленскі павет ён уключаў чарнігаўскую
зямлю. У другім выданні Старавольскі далучае
Чарнігаўскі павет да Каралеўства. З падобнай
праблемай Старавольскі сутыкнуўся ў
вызначэнні паўднёва-заходніх тэрыторый. Ён
быў адзіным аўтарам, які далучыў да Літвы (а не да
Белай Русі) Берасцейскі павет, і ў тым не быў
паслядоўны -далучаў гэты павет і да Белай Русі.
Нягледзячы на дробныя хібы, межы Белай Русі ў
Старавольскага вынікаюць з традыцыі позняга
Кромера45.

Літва ў вузкім сэнсе і Літоўская Русь
(Белая Русь) у разуменні жыхароў Рэчы
Паспалітай у XVI i XVII стст.

Спрэчка адносна вызначэння гістарычнай
мяжы паміж уласна Літвой (як яе гістарычна
разумелі жыхары ВКЛ) і Руссю, што ўваходзіла ў
склад ВКЛ, вядзецца паміж гісторыкамі на

працягу ўсяго ХХ стагоддзя. Яснасць у гэтае
пытанне ўнёс А.Краўцэвіч. Аднак больш важным
падаецца вызначэнне зыходнага разумення
абсягу Русі ў свядомасці яе жыхароў, асабліва ў
той перыяд, калі тэрмін Белая Русь пачынае
пранікаць на мясцовы ўзровень, г.зн. у ІІ пал. ХVІ
ст. Гэтую праблему даследаваў Міхал Спірыдонаў.
Дзякуючы аналізу пісьменнасці ХVI ст., ён
вызначыў прыналежнасць паасобных
мясцовасцей да Літвы альбо Русі. Так, сучаснікі
адносілі да Літвы паветы: Віленскі, Вілкамірскі,
Ковенскі, Троцкі, Упіцкі, Браслаўскі, Ваўкавыскі,
Гарадзенскі, Лідскі, амаль увесь Ашмянскі і
Слонімскі, большасць Наваградскага і заходнюю
частку Мінскага46. Межы Русі вызначылі ў
супольнай працы Спірыдонаў разам з
В.Насевічам47. Яны прааналізавалі як дакументы,
так і прыватныя крыніцы, у якіх згадвалася Русь.
На падставе аналізу ўзнікла карта са 122
мясцовасцямі, залічанымі ў Русь. Гэтыя
даследаванні паказалі, што Руссю называліся
толькі ўсходнія землі ВКЛ. Лінія падзелу на Літву і
Русь праходзіла ўздоўж заходняй мяжы полацкай
зямлі, далей у ваколіцах Лагойска і Мінска. Гэтая
лінія не была пастаяннай, і ў адзін і той жа час
розныя крыніцы залічвалі тыя самыя мясцовасці
то да Літвы, то да Русі. З часам гэтая мяжа
адсоўвалася на ўсход. Даследаванні абодвух
гісторыкаў паказалі, што межы Русі не супадаюць
ні з этнічнымі, ні з адміністрацыйнымі межамі. 

Тэрмін Белая Русь у свядомасці жыхароў ВКЛ
асацыюецца з канкрэтным геаграфічным
размяшчэннем падчас войнаў Стэфана Баторыя.
У 1581 нунцый апостальскі Альберт Баланэці
апавядае пра напад маскоўцаў на Белую Русь.
Гэтак жа Альберта Пасевіна Белай Руссю лічыў
паўночна-ўсходнія землі ВКЛ. У 1582 г.
лютэранскі пастар Паўль Одэрборн згадвае пра
крэпасці Белай Русі. У 1585 г. згадка пра Белую
Русь упершыню з'яўляецца ў мясцовай крыніцы, у
Інвентары манастыра фpанцішканаў у Ашмянах.
Гэтыя і іншыя пісьмовыя запісы сведчаць аб
распаўсюджанасці напрыканцы ХVІ ст. гэтай
назвы ў дачыненні да ўсходніх земляў ВКЛ -
Падзвiння i Прыдняпроўя. У 1595 г. Канстанцін
Астрожскі згадвае Белую Русь у лісце да
пратэстанцкага сінода ў Торуні. Таму, здаецца,
гэта павінна было быць зразумела для ўсіх
жыхароў цэлай Рэчы Паспалітай48. У 1586 г.
Саламон Рысінскі, студэнт Альтдорфскага
універсітэта, склаў першую задакументаваную
самадэкларацыю аб беларускасці, ён назваў сябе
Leucorussus.

Гэты тэрмін пачаў з'яўляцца таксама ў рускай
летапіснай літаратуры, прыкладам чаго можа
быць Хроніка славянаруская пра рускія, польскія

44 Ш.Старавольскі, Польшча або апісанне размяшчэння Польскага Каралеўства, з лац.мовы пераклаў, уступ і каментары 
А.Піскадла, Кракаў, 1976, с.89

45 А.Латышонак: Ад белых русінаў да беларусаў. Беласток, 2006. с.96
46 М.Ф.Спірыдонаў: Літва і Русь у Беларусі ў XVI ст.. Наш Радавод ч.7, 1996, с. 208
47 В. Насевіч, М. Спірыдонаў, "Русь" у складзе Вялікага княства Літоўскага ў XVI ст., [у:] З глыбі вякоў. Наш край, вып. I, Мінск, 

1996, с.7-27
48 А.Латышонак: Ад белых русінаў да беларусаў. Беласток, 2006. с.129-130

Карта 12: Белая Русь у "Польшчы" Ш.Старавольскага
(1632- 1652) - пав. А А.Латышонка: Ад белых русінаў да
беларусаў. Беласток 2006. с.97



і літоўскія дзяржавы. Апісанне Белай Русі тут
запазычана ад Стрыйкоўскага. Белая Русь часта
з'яўляецца ў палемічных творах, звязаных з
візітам Мітрапаліта Ерусалімскага Феафана ІІІ і
рэстытуцыяй найвышэйшых праваслаўных
іерархаў у Рэчы Паспалітай у 1621 г.49 Ва ўніяцкім
творы Падвойная віна (Sowita wina) ўпершыню ў
польскай літаратуры з'яўляецца трохколерная
трыяда Русі ў дачыненні выключна земляў Рэчы

Паспалітай. Яна ў той час пачынае ўваходзіць ва
ўжыванне, хоць не паўсюдна. Назва Белая Русь
з'яўляецца таксама ва ўніяцка-праваслаўнай
палеміцы на тэму Язафата Кунцэвіча50.

На пачатку XVII ст. назва Белая Русь ужывалася
жыхарамі Рэчы Паспалітай для пазначэння
былых земляў Падняпроўя (Верху), г.зн.
Полацкага, Віцебскага і паўночнай часткі

49 А.Латышонак: Ад белых русінаў да беларусаў. Беласток, 2006. с.133. 
50 А.Латышонак: Ад белых русінаў да беларусаў. Беласток, 2006. с.133 

Карта 15: Белая Русь на пач. XVII ст. у разуменні жыхароў
ВКЛ, пав. А.Латышонка: Ад белых русінаў да беларусаў.
Беласток 2006. с.184

Карта 14: Белая Русь на пач. XVII ст. у разуменні жыхароў
ВКЛ, пав. А.Латышонка: Ад белых русінаў да беларусаў.
Беласток 2006. с.139

Карта 13: Русь у Вялікім Княстве Літоўскім у XVI ст., пав. В.Насевіча і М.Спірыдонава



Мсціслаўскага паветаў. У
40-ыя гады XVII ст. яна
пачала ахопліваць усю
Русь у межах ВКЛ, разам з
той часткай, якая ляжала
на дняпроўскім Нізе.
Гэты тэрмін паступова
адміраў у ВКЛ51.

У 20-ыя гады XVII ст.
з'яўляецца шмат рускіх
дакументаў, у якіх гаво-
рыцца пра "беларусцаў" -
выхадцаў з Літвы. Гэтыя
дакументы сведчаць аб
тым, што ў Расіі "беларус-
цамі" называлі ўсіх русі-
наў з Рэчы Паспалітай -
як з Літвы, так і з Кароны.
Адначасова тэрмінам
Літва ахопліваліся літоў-
скія землі да Люблінскай
вуніі. 

Назва Беларусь набы-
вае палітычнае значэнне.
Цар Аляксей пры ўездзе ў
Вільню 3 верасня 1655 г.
прыняў тытул "валадара ўсяе Вялікай, Малой і
Белай Русі". У гэты ж час ягоны палкоўнік
Канстанцін Паклонскі, які стаяў на чале казацкіх
аддзелаў на Магілёўшчыне, у 1654 г. затытулаваў
сябе "беларускім палкоўнікам". У адказ на гэтыя
дзеянні Ян Казімір з ініцыятывы літвінаў таксама
пачаў называць сябе ў лістах "Вялікім князем
літоўскім і Белай Русі". 

У XVII - XVIII ст. з'яўляюцца адміністрацыйныя
назвы, звязаныя з Беларуссю. Першай была
каталіцкая беларуская правінцыя дамініканаў і
беларускі архідыяканат у Абольцах, потым
каталіцкі беларускі суфраган. Далей, кальвінскае
адзінства называе беларускай адміністрацыйную
адзінку на ўсходзе ВКЛ. Праваслаўных
Мсціслаўска-аршанска-магілёўскіх біскупаў
напрыканцы XVII ст. пачалі афіцыйна называць
беларускімі. На пачатку XVIII ст., разам з
развіццём жыдоўскага самакіравання, узнікае яго
ўсходняе земства - беларуская акруга, якая
ахоплівае ўсе землі на ўсход ад Бярэзіны.
Апошнім такім прыкладам быў тэрытарыяльны
падзел, уведзены Камісіяй адукацыі, якая ў 1775 г.
вылучыла Беларускі дэпартамент з Берасцем,
Палессем, Наваградчынай і Мінскім паветам.
Туды ўвайшлі таксама землі з Полацкага і
Віцебскага паветаў, якія засталіся пасля падзелаў.
Варта прыгадаць, што землі, названыя раней
Беларуссю, з першым падзелам Рэчы Паспалітай
перайшлі ў склад Расіі, якая ўтварыла Беларускую
губернію на месцы былых паветаў: Полацкага,
Віцебскага, Мсціслаўскага і поўдня
Магілёўшчыны.

Літва ў вузкім сэнсе і Літоўская Русь
(Белая Русь) у разуменні жыхароў Рэчы
Паспалітай у XVII i XVIII ст. 

У 1652 г. выйшла першая карта Рэчы
Паспалітай з назвай Russia Alba ў межах ВКЛ
француза Гіёма Ле Васэра дэ Баплана, які быў на
польскай службе ў 1630-1647 г.г. Ягоныя першыя
карты гравіраваў у Гданьску Вільгельм Гондыюс.
Як вайсковец і землямер дэ Баплан шмат аб'ектаў
на карце адлюстроўваў на падставе ўласнага
досведу. Ён першы вымераў выгін у нізоўі Дняпра
і паказаў яго на карце. Да таго ж ён перасунуў на 1
градус на ўсход Кіеў, што наблізіла межы Рэчы
Паспалітай на карце да рэальных яе межаў.
Чарговыя змены былі выкананы толькі
землямерамі Станіслава Аўгуста Панятоўскага.
Карту дэ Баплана капіявалі многія еўрапейскія
картографы, таму ягонае прозвішча часта
публікавалася на шматлікіх картах і стала
сінонімам новага віду карт. Назву Russia Alba ён
змясціў менавіта на гэтых картах на тэрыторыі
трох паветаў: Полацкага, Віцебскага і
Мсціслаўскага. Ён таксама выканаў карту ВКЛ
Magnus Ducatus Lithuaniae et Russia Alba,
выдадзеную ў 1651 г. у Гданьску. Л.Казлоў прызнаў
гэтую карту першай, на якой назва Alba Russia
з'яўляецца на тытуле. Цікавай картай у традыцыі
дэ Баплана з'яўляецца карта Regni Poloniae, Magni
Ducatus Lithuaniae Карла Аларда, выдадзеная
пасля 1696 г. На ёй Alba Russia таксама была
паказана на паўночным усходзе (карта змешчана
на вокладцы выдання).

51 А.Латышонак: Ад белых русінаў да беларусаў. Беласток, 2006. с.189 

Карта 16: G. de Bauplan : Regni Poloniae et Magnig Ducatus Lithuaniae, 1652 г.



Аднак назва Russia Alba на картах Рэчы
Паспалітай таксама не мела пастаяннага месца.
Летапісная традыцыя была разнастайнай, таму і
тэрмін гэты на картах перастаўляўся. Цікава, што
на асобных картах Літвы
яго амаль ніколі не было.
Ён з'яўляўся толькі на
картах Рэчы Паспалітай.
Новую традыцыю
пашырэння назвы Russia
Alba на большую частку
ВКЛ, згодна з Шымонам
Старавольскім, увёў Ёган
Гоман. Бадай большасць
картаў, якія выйшлі ў
межах ягонай традыцыі,
да Белай Русі адносіла
Палессе з Берасцем,
Наваградскі і Мінскі
паветы ды цэлы ўсход ВКЛ
ажно да Полацка на
поўначы. Такое значэнне
Alba Russia найбольш
распаўсюджанае на
картах Рэчы Паспалітай
XVII i XVIII стст.

Прыкладам можа быць Mappa Geographica Regni
Poloniae (1750) Тобіяса Маерса, які карыстаецца
традыцыяй Гомана. 

Матэус Сойтэр змяняе гэтую традыцыю.
Ягоная карта Mapa Poloniae Regnum ut et Magni
Ducatus Lithuaniae 1742 г. падае Russia Alba яшчэ
паводле Гомана. Але меншая копія ягонай карты,
выкананая пасля 1742 г., паказвае дзве Белыя Русі.
Адну ў вузейшым сэнсе - Russia Albae Lithuanica
(Белая Русь або Літоўская), паводле традыцыі дэ
Баплана, другую - шырэйшую па змесце Russia
Alba, што ахоплівае некалькі рэгіёнаў, паводле
традыцыі Гомана. Адначасова ён абазначае
Літоўскую зямлю (Lithuania Propria) у паўночна-
заходняй частцы без Берасця. Seutter аналагічна
паказвае Russia Rubra ў шырокім значэнні
Старавольскага ды ў вузейшым разуменні
Кромера. 

З часам назва Lithuania Priopria (уласна Літва) у
XVIII ст. пачынае фігура-ваць на шматлікіх
картах. Яна ахоплівае ў розных варыянтах
тэрыторыю Троцкага і Віленскага паветаў, часам,
згодна з трады-цыяй Старавольскага,
распасціраецца ад поўдня ВКЛ, уздоўж мяжы з
Каронай і ахоплівае Берасце. Гэты тэрмін павінен
вылучыць Белую Русь. Такім чынам, мы бачым,
што дылема Старавольскага, куды залічыць
Берасце - да Літвы ці Белай Русі, заставалася
нявырашанай да канца існавання Рэчы
Паспалітай. Аўгсбургскі разьбяр Тобіяс Лотэр,
спадкаемец M.Сойтэра, як і яго сучаснік Міхаэль
Пробст пасля першага падзелу Рэчы Паспалітай
сутыкнулiся з праблемай, як паказаць Russia Alba,
каб не парушыць традыцыі Гомана і дэ Баплана і
каб адначасова не ўваходзіць у дыскусіі адносна
прыналежнасці Берасця. Яны пазначаюць Russia
Alba на ўсходзе, у асноўным на Мінскім павеце ды
на рэшце Віцебскага і Полацкага. Не ахопіўшы ёю
Наваградка і Берасця. Пры гэтым яны
перасоўваюць яе часткова на поўдзень і захад.

Lithuaniae Propriae таксама перасунута на
паўночны захад, і не ўключае ў яе ані Берасця, ані
нават Наваградка. На гэтай карце нават назва
Russia Rubra абмежавана да Галіцкай Русі. (На
розных французскіх і англійскіх картах канца
XVIII ст. (у асноўным пасля падзелаў) Белая Русь
пачынае называцца Польскай Руссю (Russie
Blanche ou Polonaise) альбо нават Russie Polonaise
(Polish Russia). Прыкладам можа быць карта,
выдадзеная ў 1714 г. фірмай Chatalain пад
рэдакцыяй Ніколаса Гуодэвіля (глядзі фарзац
ззаду).

Апошняя карта, якую мы хацелі тут падаць, -
гэта карта Polen Томаса Вон Тайлунга 1796 г. Гэтая
карта ўзнікла пасля першага падзелу Рэчы
Паспалітай. Перад яе аўтарам паўстала праблема:
дзе паказаць Белую Русь, калі яе землі ў асноўным
былі далучаны да Расіі? Аўтар вярнуўся да
традыцыі праваслаўнай літаратуры, якая
паказвала Чорную Русь на Наваградчыне. Таму
сваю Белую Русь ён размясціў паміж Дняпром і

Бярэзінай (з абрэзанымі землямі, забранымі
падчас першага падзелу).

Падсумоўваючы высновы гэтага артыкула,
трэба адзначыць, што першапачаткова тэрмін
Белая Русь з'явіўся ў заходніх крыніцах,
напісаных на лацінскай мове. Назва Белая Русь на
працягу стагоддзяў не была прывязана да нейкага
аднаго рэгіёна і жыла самастойным жыццём у
гістарычных крыніцах.  Узнікненне тэрміна
Белая Русь тлумачаць памылковым уяўленнем
пра Албанію, якая была кантамінацыяй Аланіі
тагачасных асяцінаў на Каўказе і паўночнай
Албаніі вепсаў у Фінскім заліве. 

Упершыню назва Белая Русь з'явілася ў
знойдзеным у Ірландыі ананімным Descriptiones
Terrarum, верагодна, у 1260 годзе. Тэрмін гэты
з'явіўся не раней, чым нямецкія крыжакі аселі ў
Інфлянтах (Лівоніі, пач. ХІІІ ст.). Паводле
беларускага гісторыка Алега Латышонка, назва
Белая Русь у гэтай працы магла паходзіць з
венгерскай традыцыі.  Белай Руссю называлася

тая частка Русі, якая
знаходзілася пад уплы-
вам лацінскага Касцёла.
У другой палове XIV ст.
назва мае ўжо выключна
літара-турнае значэнне,
дзякуючы літаратурным
творам нямецкіх рыца-
раў, якія бралі ўдзел у
крыжацкіх паходах. Ужо
ў канцы ХV ст. найменне
ўвайшло ў традыцыю
нямецкай картаграфіі ў
якасці назвы Зямлі
Ноўгарадскай.

У Mappiemundi Фра
Маўра побач з Амазо-
ніяй знаходзіцца Russia
Biancha, якая ўпершыню
з'явілася на карце.
Гісторык Алесь Белы
выводзіць два асноўныя
месцы размяшчэння
Белай Русі на картах:

цысрыфейскае на Ноўгарадскай Зямлі, частка
якой ахоплівала нават Пскоў,  і трансрыфейскае
на ўзбярэжжах Чорнага і Азоўскага мораў ды
ажно да Севершчыны. Заходнія картографы доўгі
час сутыкаліся з праблемай, як нанесці Russi Albae
на карты.

Назва Белая Русь увайшла ў свядомасць русінаў
з замежных крыніц праз польскую літаратуру.
Назву Белая Русь у польскай літаратуры аднавіў
італьянец Калімах-Філіп Буонакоррсі, які каля
1490 года размяшчае Белую Русь  на ўсход ад
Дняпра ў ягоным ніжнім русле. Такая
трансрыфейская лакалізацыя Белай Русі
характэрна італьянскім картографам.  Ян са
Стобніцы ў трактаце Introductio In Ptolemei
Cosmographiam 1512 года Белай Руссю называе
ўсе старажытнарускія землі, якія ўваходзяць ў
склад ВКЛ і Вялікага Ноўгарада. 

Марцін Кромер першым звязаў тэрмін Белая
Русь з палітычнымі межамі Вялікага княства
Літоўскага, у Oratio In Funere Sigismundi…. Primi
1548 года гэтым тэрмінам ён ахоплівае таксама
Кіеўшчыну. У Хроніцы аб паходжанні і дзеях
палякаў 1555 года Марцін Кромер абмежаваў
Літву да Літвы этнічнай.

У 1582 годзе Стрыйкоўскі выдаў Хроніку
Польскую, Літоўскую, Жамойцкую і ўсёй Русі.
Назва Белая Русь мела ў яго неакрэсленае

значэнне, бо
паўтаралася ў кожным
фрагменце ўслед за
крыніцай, якой
карыстаўся аўтар. Тым
не менш Стрыйкоўскі
адназначна карыста-
ецца тэрмінам, ство-
раным ім самім:
"беларусакі". "Белару-
сакі", паводле Стрый-
коўскага, - гэта на-
сельніцтва, якое
пражывала ва ўсход-
няй частцы ВКЛ да
Люблінскай уніі.
Гэтым тэрмінам ён,
верагодна, ахоплівае
таксама Вялікі
Ноўгарад і Пскоў, якія
адназначна аддзяляе
ад Масквы. Адначасо-
ва "беларусакі літоў-
скія" - гэта русіны,
што пражываюць у
межах ВКЛ пасля
Люблінскай уніі, а
значыць, гэта продкі
сённяшніх беларусаў. 

Калі ў 1618 годзе
да Рэчы Паспалітай
быў далучаны Сма-
ленск са Старадубскім
паветам і Чарнігаў-

шчына з Севершчынай, у польскай літаратуры
яны аўтаматычна былі далучаны да Белай Русі.
Шымон Старавольскі ў працы "Польшча, або
Апісанне размяшчэння Польскага Каралеўства",
выдадзенай ў 1632 годзе, падзяляе абшар Русі на
Белую - у межах ВКЛ, Чырвоную - у Каралеўстве
(Russia Rubra) ды Russia Nigra або Moscouia, што
адпавядала Маскве. Белая Русь ахоплівае
наваградскія, мсціслаўскія, мінскія, полацкія і
смаленскія землі. Шымон Старавольскі быў
адзіным аўтарам, які далучыў да Літвы (а не да
Белай Русі) Берасцейскі павет. 

У свядомасці мясцовых жыхароў рыса падзелу
Літвы і Русі праходзіла ўздоўж заходняй мяжы
полацкай зямлі, далей пралягала ў ваколіцах
Лагойска і Мінска. З часам гэтая мяжа адсоўвалася
на ўсход. Межы Русі не супадалі ні з этнічнымі, ні
з адміністрацыйнымі межамі.  Тэрмін Белая Русь у
свядомасці жыхароў ВКЛ пачынае мець
дакладнае геаграфічнае размяшчэнне падчас
войнаў Сэфана Баторыя. На пачатку XVII ст. назва
Белая Русь ужывалася жыхарамі Рэчы Паспалітай
для пазначэння былых земляў Верху, г.зн.
Полацкага, Віцебскага і паўночнай часткі
Мсціслаўскага паветаў. У 40-ыя гады XVII ст. яна
пачала ахопліваць усю Русь у межах ВКЛ, разам з
Панізоўем. 

Назва Беларусь пачынае мець палітычнае

значэнне ў сярэдзіне XVII ст. у ходзе знішчальнай
вайны з Масквой - "Патопу". Цар Аляксей, пры
ўездзе ў Вільню, 3 верасня 1655 года прыняў
тытул "валадара ўсяе Вялікай, Малой і Белай Русі".
У адказ на гэтыя дзеянні Ян Казімір з ініцыятывы
літвінаў таксама пачаў называць сябе ў лістах
"Вялікім Князем Літоўскім і Белай Русі". У XVIII ст.
з'яўляюцца адміністрацыйныя назвы, звязаныя з
Беларуссю. Камісія адукацыі ў 1775 годзе
вылучылa Беларускі дыстрыкт з Берасцем,
Палессем, Наваградчынай і Мінскім паветам.

У 1652 годзе выйшла першая карта Рэчы
Паспалітай з назвай Russia  Alba ў межах ВКЛ за
аўтарствам француза Гіёма Ле Васэра дэ Баплана.
Аднак назва Russia Alba на картах Рэчы
Паспалітай таксама не мела сталага месца.
Летапісная традыцыя была разнастайнай, таму і
тэрміны гэтыя на картах перасоўваліся. Ёган
Гоман, згодна з Шымонам Старавольскім, aдносіў
да Белай Русі Палессе з Берасцем, Наваградскі і
Мінскі паветы ды цэлы ўсход ВКЛ ажно да
Полацка на поўначы. Такое значэнне Alba Russia
найбольш распаўсюджанае на картах Рэчы
Паспалітай XVII i XVIII ст.

Назва Lithuania Priopria (уласна Літвa) у XVIII
ст. пачынае фігураваць на разнастайных картах.
Гэты тэрмін мусіў вылучаць Белую Русь, дылема
Стрыйкоўскага, куды аднесці Берасце - да уласна
Літвы ці Белай Русі, заставалася нявырашанай на
картах да канца існавання Рэчы Паспалітай. На
розных французскіх і англійскіх картах з канца
XVIII ст. (у асноўным пасля падзелаў) Белая Русь
пачынае называцца Польскай Руссю (Russie
Blanche ou Polonaise) альбо нават Russie Polonaise
(Polish Russia). 

Можна сказаць, што польскія хронікі
сфармавалі як свядомасць русінаў, жыхароў
Літвы, даючы ім ўласную назву, так адначасова і
карты Рэчы Паспалітай, што ўтрымліваліся ў
заходніх атласах. Таму таксама эвалюцыя
разумення гэтай назвы жыхарамі Рэчы
Паспалітай і заходнімі картографамі
фарміравалася падобным чынам. Нягледзячы на
паланізацыю рускага насельніцтва на
тэрыторыях у XVIII ст., пазнейшую  русіфікацыю
ў XIХ ст., назву Белая Русь і беларусы пачалі
выкарыстоўваць дзеячы нацыянальнага руху ў
XIХ ст. Яна стала назвай земляў, гісторыю якіх мы
паказваем на картах гэтага Атласа ў межах
Вялікае Княства Літоўскаеі якія не з'яўляліся
этнічнай Літвой. Аналізуючы змены межаў ВКЛ,

палітычныя, грамадскія, эканамічныя з'явы, якія
адбываліся на гэтых тэрыторыях, што паказаныя
на змешчаных тут картах, а таксама з'яўленне і
прыняцце як уласнай саманазвы народа тэрміна
"беларусы", толькі цяпер мы можам комплексна
ацаніць метамарфозы, што ляжаць ля вытокаў
беларускай дзяржаўнасці і беларускага народа,
што паказвае гэтае выданне.

Падзяка

Напрыканцы я як рэдактар хацеў бы
падзякаваць усяму калектыву аўтараў, якія
працавалі да 2003 года над выданнем Атласа.
Радуюся, што нягледзячы на сумненні ў
паспяховасці выдання, у нас аднак атрымалася
давесці гэты праект да канца. Радуюся, што ён
матываваў шмат каго з нас распачаць творчую
працу над "Вялікім гістарычным атласам
Беларусі", першае выданне якога выйшла таксама
ў гэтым годзе. Хачу выказаць падзяку Навуковай
Радзе: В.Астрогу, П.Казанецкаму, Я.Мірановічу,
В.Пазднякову і Г.Сагановічу якія працавалі разам
са мной над матэрыяламі аўтараў. Дзякую
калектыву аўтараў, чые карты знаходзяцца ў
першым томе і якія працавалі ад пачатку гэтага
праекта з 1997 года: В.Абухоўскаму, Я.Анішчанку,
Ц.Акудовічу, Р.Баравому, Ю.Бохану, В.Вяргей,
С.Дзярновічу, Л.Дучыц, А.Жлутку, Л.Івановай,
У.Ісаенку, П.Казанэцкаму, А.Калечыц,
У.Канановічу, М.Крывальцэвічу, Ю.Ліхтаровічу,
В.Мікалаевічу, В.Насевічу, В.Пазднякову,
У.Пашкевічу,, С.Рассадзіну, Г.Сагановічу,
М.Спірыдонаву, С.Тарасаву, В.Цемушаву. Гэты
Атлас ніколі б не быў закончаны без карпатлівай
працы калектыву картографаў, якія некалькі
гадоў самааддана працавалі пад кіраўніцтвам В.
Мікалаевіча, а таксама ўсім, хто спрычыніўся да
выдання гэтай працы. 

Асаблівую ўдзячнасць выказваю А. Латышонку
і А. Беламу за магчымасць выкарыстання іх
картаў, якія былі падрыхтаваныя ці сабраныя для
іх навуковых прац, прысвечаных Белай Русі.
Названыя карты дазволілі праілюстраваць тэкст
гэтага ўступу.

Галоўны навуковы рэдактар
М.Ф.Спірыдонаў

Мiнск, снежань 2008

